
	ТУУЖ 



	



	ЦООХОР ДААГА

	ЭХЛЭЛ

	Гансүхэд аав нь:

	— Миний хүү гэрээ санасны хэрэггүй шүү! Эрдэм номд л шамдаарай! Эрт цагт эд мөнгөтэй хүнийг баянд тооцдог байсан. Одоо эрдэм номтой хүнийг л баянд тооцдог болсон юм. Чиний эдэлж хэрэглэх эд хөрөнгө чинь эрдэм ном л болно шүү! гэж захиад унаж ирсэн морийг нь хөтлөөд буцсан тэр өдрөөс хойш хоёр сар шахам хугацаа өнгөрчээ.

	Гансүхийн аавыг хуруугаараа дохиж ярьдаг болохоор хүмүүс «зангаа» Дорж гэдэг. Тэрбээр нэг өдөр хүүгээ эргэхээр Зундуйн мотоциклд нь сундалж ирэв. Гансүх, ажаа (Гансүх аавыгаа ажаа гэдэг юм) Зундуй хоёрыг нэгдлийн зөвлөл явсан хойгуур мотоциклыг нь сонирхлоо. «ИЖ» хэмээх цоо шинэ саарал мотоциклын толийтол арчсан яндангийн цайрт Гансүхийн нүүр өргөн болсноо гонзгой болж харагдана. Суудлыг нь жижигхэн хивсээр хэрэг болгон бүрсэн ажээ. Гансүх дөхөж, тонгойж, өндийж эргэн тойрон сайн ажиглалаа. Яагаад ч юм бэ бүү мэд, гэнэт их биеийнх нь өмнөд хэсгээс хажуу тийш нь салбарлан гарсан хоёр сэргэр бариул нь даргар том эвэр болон хувирснаа зорьсон газар чинь зовоолгүй хүргэе гэх шиг сүрээ гайхуулан данхайх орог саарал их бие нь бавгар хөх ухна болон харагдав. Тэр ч байтугай бариулыг нь цавуутай цэнхэр туузаар ирийтэл ороосон нь хөх ухнын эврийн үелсэн иржгэртэй адилхан санагдана.

	 

	ХӨХ УХНА

	 

	Доржийн хотонд хөгширсөн зөнөг хөх ухна байв. Голдуу сүргийн захад явах бөгөөд хавьтаж ойртсон ямааг хажиглан мөргөнө. Тэгснээ хамраа шуухитнуулан тургиж өвс хазална. Хэрэв хонин дунд явахыг нь алсаас харвал нэгэн том бяруу явна уу даа гэмээр байдаг сан.

	Гансүх тэр ухныг их л ноолдог байлаа. Үдийн хонь хотолж саальчид хонио холбохоор хоолбойлон шуугьцгаана. Тэр үеэр Гансүх уурган шилбүүрээ морь болгон унаад, гуягаа алгадан бусган давхиж, ороохон хоньдыг холбоо руу нь оруулж өгнө. Заримдаа унасан морио (уурган шилбүүрээ) мартаад хотын захад хаячихсан цулбуурыг нь үзүүр болох шилбүүрийн нь хуувийг идэмхий хар шүдлэн зажилчихсан байдаг сан. Заримдаа ороо хонины хойноос яаран гүйж явахдаа өөрөө ч анзаарч мэдэлгүй хотон дунд орхичихсоноо хэзээ хойно уужраад л мэддэг байв. Ингээд хонио холбож дуусаад саальчид хонио саах зуур элдвийг хүүрнэнэ.

	Соргог бэлчээрт тавтай идээшлээд ирсэн сувай хонь холбооны ойролцоо хуран бөөгнөрч уухилалдана.

	Гансүх яг энэ үед гэрийн юм уу барааны хамгийн урт сүүдрийг эзлээд зүүрмэглэн хэвтээ хөгшин хөх ухнын нуруун дээр үсрэн мордоно. Цочсон ухна огло үсрэн босож хаашаа явахаа мэдэхгүй хандсан зүгтээ хурдалдаг сан. Чухамхүү ингэж ухнын нуруун дээр салхи сэнгэнүүлэн давхих нь түүнд хамгийн сайхан зугаа байлаа. Гэтэл нэг удаа түүнд ялимгүй боловч золгүй явдал тохиолдлоо.

	Аагим халуун өдөр үдийн хонь хотолдог хэмдээ хотолж, саальчид хонио сааж байв. Холбоотой хонь аахилалдан байх бөгөөд хааяа ялаархсан хонь холбоон доогуур шургалахад холбоотой хонь түрэгдэн, түрэгдсэн зүг рүүгээ байр сэлгэх ажээ. Хотон дунд агь таанын үнэр ханхийнэ. Гансүх урьдын адилаар ухнын нуруун дээр үсрэн мордлоо. Ухна, Гансүхийг холбоотой хонь руу авч давхих тэр үед ээж нь хонио сааж дуусаад хувинтай сүүгээ дэргэдээ тавин хонио цувахаар босох гэж байв.

	Ухна Гансүх хоёрт түрэгдсэн холбоотой хонь ээжийг нь хувинтай сүүтэй нь дайрав. Хөх ухна хүүгээс зугтахдаа холбоон доогуур зүтгэж холбооны эхэнд байсан хар нүдэн, харлаг хонийг арайтай л боолгож үхүүлсэнгүй. Холбоо чангаран хоолойг нь шахах бүр амнаас нь хөөс сахарна. Хонь боох дуулианаар хойд урд холбооноос цагаан халаадтай хүүхнүүд дуу шуу болон ирэв.

	Цэрмаа хөгшин ухнын хойд шийрээс чангаасан боловч дийлсэнгүй. Ханд гуай:

	— Яасан задарсан муу турсага вэ? Гай тарьсан золиг! Нэгдэл нийгмийн хонь үхсэн байвал энэ муугаар төлүүлбэл таарна! гэж цангинасан нарийхан дуугаар зүхэн загнах зуураа боосон хоёр хонийг холбооноос нь мултлан гаргалаа. Хоёр хонь арай гэж амьсгаа авав бололтой толгойгоо сэгсчин чихээ далбагануулан чичирч хэвтэнэ.

	Хувинтай сүүгээ дайруулан ойчоод энгэрээ нэлэнхийд нь цагаадсан эх нь хацрынхаа шороог арилгасан ч үгүй, Гансүх рүү хангинан ухасхийв. Гансүхийн морь болох уурган шилбүүрийг нь барин зангасанд Гансүх год үсрэн зугтсан учир гүйцсэнгүй.

	— Чи сайхан мэдээрэй! Ажаад чинь хэлж турсгыг чинь хуулуулна даа. Чи битгий нааш зүглээрэй! Хандсан зүгтээ цаашаа л яваарай! гэж холбооныхоо зүг буцахдаа амьсгаа дээртэй, эргэн эргэн харж, зандчиж явлаа. Тэгээд холбооныхоо дэргэд ирээд:

	— Ува, тосоор гоож гэм. Энэ муу зөнөг хөх ухныг дандаа ноолж байх юм. Тэр ч дээ ингэж л гай тарина аа даа. Доржийг хүүдээ нэг номхон морь барьж өгөөд, унаа унуулж сурга! гээд байхад болохгүй юм. Одоо ч наадмын морь унахаар болсон юм. Морь унахын бөөн хорхой. Арга ч үгүй юм байгаа даа гэлээ. Ханд гуай:

	— Одоо хэдтэй билээ дээ?

	— Тавтай юм.

	— Өө тэгвэл ч аргагүй дээ. Урьд чинь бид гурав дөрвөн настайдаа эмээлийнхээ бүүргэнээс илүү гарахгүй шахам байж ганзагаараа хоёр хөлөө дайруулчхаад хонь хурганд дажгүй л давхиж явдаг сан. Яаж ч унаж тусдаггүй байсан юм. Эцэг эх минь ийм жаахан амьтдыг тийм том адгуусан дээр тавьчхаад юу бодож суусан бол гэхэд эх нь:

	— Чухам аа чухам. Малын заяа, хүүхдийн заяа хоёр л тулдаа болж байсан хэрэг дээ гэж уур нь гарсан бололтой ярилцах нь Гансүхэд сонсогдлоо.

	...Гэтэл нэг удаа санамсаргүй дэргэдүүр нь гартал ухна хүүг мөргөөд, хэвтээ хонин дээгүүр годройтуулчихлаа. Гансүх амаараа шороо үмхэн ойчоод, босож ирвэл толгой нь эргэн дүйрч байж билээ. Түүнээс хойш бавгар хөх ухна, хүүг харвал нүдээ цагаанаар эргэлдүүлэн, эврээ данхалзуулан, хамраа тургилан зогсоно. Хүү түүнийг хармагц дотор нь зарсхийн, уур нь хүрнэ.

	«...Ухна Гансүх рүү мөргөхөөр толгойгоо духайлган ирэв гэнэ. Тэгэхэд нь Гансүх бултан хажууд нь гарч, нэг гараараа эврээс нь, нөгөө гараараа нурууны үснээс атгаад данхайтал нь өргөөд толгой дээрээ гаргаж гэнэ. Тэгсэнд ухнын дөрвөн хөл нь тэнгэр өөд сарвалзан тийчлэв гэнэ. Гансүх ухныг газар түсхийтэл нь чулуудчихав гэнэ. Ажаа, эжий хоёр нь гүйн ирээд: «Яаж байгаа чинь энэ вэ? Хөөрхий муу ухнынхаа хөлийг нь хугалчихвал яана!» гэж байна гэнэ. Гансүх

	— Энэ чинь мөргөх гээд ирсэн. Тэгэхлээр нь би өргөөд хаячихлаа гэхэд айл хунарын нь хүмүүс цөм ирээд гайхаж байна гэнээ...» гэж ч хүртэл бодож байж билээ. Ухна хүү хоёр эвдрэлцсэнээсээ болоод хүү нь ч тоож унахаа байв. Ухна ч хавьтуулахаа болив...

	Гансүхийн мөрөн дээр нэгэн хүний гар хүрч:

	— Миний хүү юу бодож зогсоо юм бэ? Гэртээ орохгүй юу. Мотоцикл үзээгүй юу. Юуг нь харсан юм бэ? гэх ажаагийн нь дуу сонсогдов. Энэ агшинд хөх ухнынх нь дүрс үлгэрийн юм шиг алга болж, оронд нь саарал «ИЖ» данхайж байлаа.

	 

	* * *

	 

	...Саруулхан шөнө сарны гэрэлд орчны юмс тодоос тод харагдана. Дорж отор нүүдэл гээд ойр ойрхон нүүдэллэдэг. Нэгдлийн малтай учир хүүгээ харж гэрээрээ сумын төвд суух бололцоо байсангүй. Дорж төв газар нэг хонох ч дургүй. Хэрэв төв газар ямар нэг ажлаар очвол танил нөхөд, ах дүүс нь урьж дайлна. Тэд нэг хоёр хонуулах амраахыг хичээнэ. Ямар ч тухтай байсан Дорж ажил төрөл, иймээ тиймээ, явалгүй горьгүй гэж орон гаран үглэсээр байгаад бүрэнхий үдшээр ч хамаагүй яваад өгнө. Малын бэлчээрт малтайгаа цуг явбал цог хийморь нь бадарч жаргалаа эдэлдэг хүн билээ. Иймээс ч хүү Гансүхээ байранд идээшихгүй байх болов уу гэж эргэлзсэн хэр нь байранд өгчээ. Байранд юм бүхэн тохиромжтой, хангалуун сайхан ажээ. Долоо хоногт дандаа усанд орж, дотуур хувцсаа солино. Өдөрт хоёр хоолтой, чийдэнгийн гэрэлд номоо давтана. Байрны хүүхэд цөөн, хоорондоо эв найртай. Байр хариуцсан багш Аюуш (бас Гансүхийн ангийн багш) хөгжилтэй сэргэлэн хүн. Чөлөө цаг л гарвал үсээ самнаж сууна. Орой үдшээр байранд дандаа ирнэ.

	— Өнөөдрийн хоол ямар байна? Гэрээ санаж байна уу? Дутагдаж гачигдсан юм байна уу? гэж асууна. Асуудаг асуулт нь ердөө энэ. Сурагчид түүнийг тойрон суугаад зэрэг зэрэг шуугин байж хариулна. Тэгэхэд нь Аюуш багш зузаан хүрэн дэвтэртээ ирийтэл нь бичиж аваад хавхийтэл хаана. Тэгээд л маргааш нөгөөдрөөс нь хүсэлтийн хариу биелсэн сан.

	Аюуш багш заримдаа үлгэр түүх ярьж өгнө. Нэг яривал шөнөжин шахам ярина. Дуулж, инээж, уурлаж зарим үйлдлийг биеэрээ хийж үзүүлж байгаад л ярьж өгнө. Дайсныг манай талынхан буудсан тухай яривал солгой гараа сунгаж бууны их бие болгоод баруун гарынхаа долоовор хурууг бууны гох болгон амандаа хийгээд, завжаа түрэн түс хийлгээд «пис» гэж амаараа дуугарна. Дайсан үхлээ гэж яривал хэлээ гаргаад нүдээ аниад нам тайван хөдлөлгүй хэвтэнэ. Тэгээд л ярьж гарна даа.

	Хүүхдүүд багштайгаа хөгжилдөн, багшийгаа хөхөрвөл хөхөрч, хөмхийгөө зуувал адилхан зууж ирээд л сонсоно. Дуулахдаа эв муутай боловч амандаа үргэлж дуу гунганаж явна. Хөлийнхөө өсгийд пүрш хийчихсэн юм шиг намалзан овос овос алхална. Байрны хүүхдүүд хичээлээ давтаж байвал

	— Асуух юм юу байна? Бодчихов уу? Багш нь үзэж өгье гээд хүүхэд бүхний бодож, уншиж байгаа зүйл рүү тонгойж харна. Заримтай нь хамт уншилцаж, заримтай нь хамт бодолцоно. Бүх хүүхдийг унтсан хойно зарим хүүхдийн хөнжлийг дээшлүүлж, хөлийг нь хучаад,

	— Өглөө эрт босно шүү. Гимнастикаа хийцгээнэ! гэж урьдынхаа заншлаар хэлээд гарч одно. Хүүхдүүдээсээ салахгүй яг л хамт хөгжилдөж явдаг бие жаахантай болохоор сумын төвийнхөн «жаал» Аюуш гэж хочилдог ажээ.

	Гансүх ийнхүү дутагдах гачигдах зовлонгүй боловч хурга хонио хариулдаг Түрүүгийн харнууд, Төхөмийн хонхор, төрсөн гэр, төрүүлж өсгөсөн эхээ, ажаагаа санана. Харин ажаагаа эргэж ирээд буцахад нь төрсөн гэр нь улам их санагдав. Гансүхийн хувьд гэвэл гэрээсээ анх удаа гарч, өөр газар аж төрж байгаа нь энэ билээ. Бүх хүүхэд унтахаар хэвтсэн боловч цонхоор тусах сарны гэрэлд Гансүхийн нойр хулжив.

	Адуучин Зундуйг тэмээн тавхай шиг палигар том монгол гутлаараа мотоциклынхоо манувилийг эв дүй муутай боловч хүчтэй нь аргагүй гишгэн тийрч, хаазаа нэмэхэд их биеийнх нь хажуу талаар пуужин адил хөвчилсөн хоёр цагаан яндангаас шингэн цэнхэр утаа  бургилсан...

	Чавхны чулуу шиг шунгинан одох ажээ. Зундуй гуай хоёрын нь хослон зурайх урт улаан зам хөтлөөд явчих шиг харагдсан... зэрэг нь аньсан нүдэнд нь жирэлзээд үзэгдэх мэт ажээ. Тэгээд гарахаар шийдэж аяархан бослоо.

	Сумын төвөөс зүүн урагш саахалтын хэртэйд байх өндөр худаг сүүтийж харагдана. Түүний цаана адуу янцгаах, тургилах сонсогдоно. Алс зүүн хойд хөтлийн замаар нэгэн зурвас гэрэл далд орж, ил гарна. Бодвол, хот ордог энэ замаар машин ирж яваа бололтой.

	«Ажаа, Зундуй гуай хоёр өдийд гэртээ харьсан даа. Манайх маргааш нүүнэ гэсэн, хаана буух бол. Одоо манайх сарны доогуур чигт л байгаа даа. Зундуй гуай ахиад ирвэл сундлаад харих юмсан. Цоохор даага минь өдийд адуундаа яваа даа. Цоохор даага соёолон үрээ болсон боловч «цоохор даага» гэж нэрлэдэг хэвээрээ билээ. Эзэн чинь ном уншдаг болсон доо, хэл мэддэг ч болоосой. Ном зааж өгөх сөн. Сурах болов уу!» гэж бодлоо. Тэгээд яагаад ч юм бэ бүү мэд, хүү сарыг хараад л баймаар байв. Түүнд анх удаагаа сарыг олж үзэх шиг санагдана. Гансүх эхлээд «сар тэнгэрт яаж ингэж хий тогтож байдаг юм бол доо. Болдог сон бол өнхрүүлж тоглох сон. Харвал, тэвэрт багтмаар л юм. Тэгтэл энэ их газрыг гэрлээрээ гийгүүлэх юм» гэж бодно. Сарыг дахиад л хармаар санагдлаа. Тэгтэл цоохор дааганы нь толбо шиг толбо байхыг харав. Тэгээд «Сар ер нь ойрхон байж таарна. Миний дааганы толбо, хоёр саахалтын хэртэй газраас ялгардаггүй, шарга бүгээн юм шиг л харагддаг юм. Гэтэл сарны цоохор толбо тодоос тод харагдаж байна. Тэгэхлээр хоёр саахалтын хэртэй л хол байх нь» гэж бодлоо. Дахиад л харлаа. Сарны толбо ямар нэгэн морины туурайн эргэцсэн мөр шиг харагдана. «Ер нь саран дээр нисдэг мориор очдог юм болов уу. Тэгээд туурайн мөр нь харагдаж байх шиг байна. Аюуш багш Зөвлөлтийн «Луна» хөлөг саран дээр очсон гэж ярьж байсан. Морийг хөлөг гэдэг юм билээ.

	Намар сургууль цугларахад... Хүлэг гэдэг чинь...» гэж бодно.

	 

	* * *

	 

	«Эрээн асрын өмнө морь хүн хоёр багширна. Найр наадам хэсэж морь цоллох, ерөөл хэлэх зэргээр цугласан олны сэтгэлийг хөгжөөж явдаг өвгөн Лайцаг гуай Гансүхийн унаж уралдсан хээр дааганы жолоог өргөн цоллолоо. Гансүх эхэндээ гайхлаа. Би чинь түрүүлээгүй, хамгийн сүүлд ирсэн бололтой билээ. Түрүүлсэн морийг цоллодог сон хачин юм даа гэж бодов. Лайцаг гуайг

	— Уяач зартай хүн сэн гэхэд нь Гансүх манай ажааг магтлаа гэж санаад ажаа руугаа их л маадгар харлаа. Гэтэл:

	Унхиа оролдлого дутаа юм уу?

	Уяа сойлгыг нь тааруулсангүй юу?

	Уух идэхийг нь тохируулсангүй юу? гэхэд

	Зүүн хажууд нь

	— Хи Хи Хи

	Баруун хажууд нь

	— Ха ха ха

	Ард нь:

	— Хо Хо Хо

	Урд нь:

	— Хэ хэ хэ гэх зэргээр эргэн тойронд нь наадамчин олон хөгжилдөн хөхрөлдөв. Тэгэхэд нь Гансүх инээдээ барьж ядан байв. Ажаагаа харахад царай нь ялимгүй улайсан байлаа. Лайцаг цааш нь үргэлжлүүлэн:

	— Унасан хүүхэд нь будилаа юу? гэхэд Гансүхийн нүүр нь халуу оргиж өөрийн эрхгүй навтайсхийв. Тэгэхэд нь асрын урд багана түшээд зогсож байгаа Цэцэгмаа өөдөөс нь харж жуумалзан инээснээ хажуугийнхаа жаалд нэгэн юм шивнэв. Лайцаг гуай:

	— Энэ жилийн баян ходоод ирэх жилийн түрүү, түмэн эх хурдан хүлэг ээ гэж цолоо дуусгав.

	Ингэхэд сургуулийн захирал болох нэгэн намхан шар хүн ном дэвтэр, харандаа бүхий бэлгийг авчран гардуулаад:

	— За хүү минь ирэх жилийн сайн уяач болоорой!

	Энэ морь чинь хурдан хүлэг болно гайгүй

	Эрдэм ном л сайн сураарай гэж хоёр хацрыг нь ээлжлэн үнсэв. Яг энэ үед наадамчдын дунд «морь хүн хоёр ч яг тохирч дээ. Чухам аа чухам, ёстой л хөөрхөн амьтад юм» гэлцэх нь Гансүхэд тодхон сонсогдлоо. Гансүх цолоо дуудуулсан хурдан шарга даагатай зуузай холбон зээ татсаар эргэв».

	Ийнхүү Гансүх есдүгээр сарын 1-ний өдрийн хичээлийн шинэ жилийн нээлтийн наадмыг нэхэн санаснаа:

	«Тэгэхлээр «Луна» гэдэг нь Зөвлөлтийн нэгэн морь байж таарна. Тэр толбо морины мөр мөн дөө!» гэж нотлов. Дараа нь «Би цоохор даагатайгаа байдаг хурдаараа давхивал саран дээр хүрнэ дээ» гэж бодоод байрандаа орлоо.

	Зүүн талын орон дээр Дорлиг хурхирна. Баруун талын орон дээр Дондог унтсан эсэхийг бүү мэд зөөлөн зөөлөн амьсгаална. Бас нэг нь «Багш аа! Багш аа! Би хэлье!» гэж асуугдахаар догдолж байгаа бололтой зүүдлэн ярина.

	Гансүх унтахаар хэвтсэн боловч нойр нь хүрсэнгүй. Нүдээ анилаа. Эргэн хөрвөлөө. Сарны толбо, дааганы цоохор нүдэнд нь ээлжлэн жирэлзсээр, сүргийн захад сүүл шарван шогших лагсхан биетэй цоохор үрээ тодрон үзэгдэх шиг болов...

	 

	ДӨРӨӨН ДЭЭР

	 

	Хөх ухна, Гансүх хоёрын хэрэг тарьснаас хойш хоёр хоногийн дараа ажаа нь адуугаа хурааж ирээд хэн хүнгүй унаж байдаг хонины хөх бор морийг барив. Тэгээд авдраасаа хүүхдийн жижигхэн эмээл гаргаснаа долоовор хуруугаараа эмээл рүү занган заагаад:

	— За хүү минь чи өнөөдрөөс эхлэн эр хүн болж, хүлэг морины зоон дээр дарцаглан явах боллоо. Сайн морь эрийн чимэг байдаг юм. Үдээс хойш хоёул мордоно. Нарны илч жаал буураг гэлээ.

	Гансүх морь унаж сурах болсноо айлын Ядам хөгшинд хүртэл гуягаа алгадан гүйн очиж хэлэв. Гэтэл Гансүхэд хүрэн азрагатай адууны нь захад нэгэн жижиг бүрзийсэн цоохор даага зогсож байх харагдлаа. Тэр даага ухнаас нь төдий л томгүй санагдсан бөгөөд нүдээ анин зүүрмэглэн зогсох нь ухнаас ч номхон мэт байв. Түүнд том морь уначихсан том хүн явах сайхан байвч бие хүчээр өөртэй нь дүйх жижиг «Хүлэг» дотно бодогдлоо. Тэгээд ажаадаа очиж

	— Би «хөх» морийг унахгүй гэхэд Дорж хөмсөг атируулан, Юу? Дураараа гэдэг чинь! гэж зандрав.

	— Хүрэн азаргатай адуунд яваа цоохор даагыг унана аа! гэхэд Дорж гуай.

	— За за ажаа нь барьж өгье. Тэр чинь цоо эмнэг юм. Өнөө хир ч миний хүүд ахадна аа. Саахалтын хүүгээр нэг хоёр хоног амыг нь хагалуулж зүгшрүүлээд өгье. Чи тэр болтол ажаатайгаа цуг хониныхоо бороор ойр зуур сургууль хийж бай гэхэд ээж нь ажаагийнх нь үгийг дэмжиж

	— Тэг, тэг! гэв.

	Гансүх, аав ээжийнхээ үгэнд орлоо. Эхлээд цоохор даага, цовоо хүү хоёр хурга, тугалын бэлчээрээс төдий л холдож чадахгүй байв. Хүү унаа унаж дадаагүй, даага нь ч уналгад сураагүй тул хурга тугалд явахад зовлонтой. Нэг нь амыг нь залах, нөгөө нь амаа залуулахаа мэдэхгүй учир эргүү юм шиг саахалтын газар эргэлдэн эргэлдсээр цаг болно. Тэгсээр байтал хурга тугал холдчихно. Тэгж тэгж тугал хургаа ойртуулдаг сан. Хааяа ажаа нь усан дээр аваачна. Хүү нь хөтлүүлэхгүй явахыг хичээвч (морь унаж л сурснаа үзүүлэх гэж) даага нь хаашаа хамаагүй авч давхихыг завдана. Гэвч хавь орчимд нь адуу малгүй бол ажаагийнх нь морийг салахгүй дагана. Тэг тэгсээр хүү даага хоёр ижилдэн дасжээ. Хотноос холгүй, гэрээс далдгүй харагдах хурга тугал хэнз мал хариулдаг байсан бол хэд хэдэн гүвээ давсан хонины бэлчээр хүрдэг болов. Зуны дэлгэр цаг хонь нэлээд зайтай бэлчээрлэнэ. Хариулга төдий л орохгүй боловч хавь ойроос харж цагдахгүй бол нутаг усныхны хонь малтай нийлж түвэг учруулах нь бий. Иймд Гансүх шилбүүр унасан хургачнаасаа морь унасан хоньчин боллоо.

	Гансүх морь унасан өдрөөсөө эхлэн хөх ухнаасаа хариугаа авахыг бодох болов. Даагаараа хөөж амьсгаадуулах гэж оролдов. Ухна чигээрээ зугтаахгүй эргэж бултана. Эврээ сэрийлгэн өөдөөс нь харан зогсоно. Эсвэл хэвтчихнэ. Ингэхэд даага халж ядан бусгаж унагачих шахна. Гансүх элдэж, ташуураараа ороолгож хирээрээ зовооно. Тэгж байж хацраа ороолгоод уйлах шахсан ч удаатай. Ийнхүү ухна хүү хоёр бие биеэ «занах» нь үргэлжилсээр байв.

	Гэтэл нэг өглөө Гансүхийг босоогүй байхад ээж нь:

	— Хөөрхий муу ухна минь хотны захад өөд болчхож. Арга ч үгүй юм байгаа даа. Насны туйл болсон юм. Ойрдоо хунш нь явчихсан юм шиг байсан гэв.

	— Өө тэгж үү, хөөрхий дөө. Миний муу «зүггүй бор» их ноолсондоо. Ойрын хэдэн өдрийн халуун, өчигдрийн бороо хоёроос болж халуун хүйтэн хямарч бас нэрмээ биз дээ гэж ажаагийн нь өрөвдөнгүй хэлэх сонсогдов.

	Гансүх!

	— Өнөө муу ухна минь үхэж гэв үү? гэж гайхан асуув. Тэгээд очиж үзэхээр болов. Босонгуутаа нуухтай нойрмог нүдээ саарьтай гараараа нухлан хот руу гүйлээ.

	Хотноос нэлээд зайтай түнтийсэн хөх юм харагдсан нь нөгөө ухна ажээ. Нүдээ аньсангүй харж байгаа ч юм шиг. Гансүх «ухна үхээгүй байх» гэж бодлоо. Тэгээд хүү босгохоор «чиш чиш» гэж гараа сарвалзуулан үргээх дүр үзүүлсэн боловч хөдөлсөнгүй. Хөлөөс нь, эврээс нь татаж үзэвч хөдөлсөнгүй, Сая л үнэхээр үхэж дээ гэж бодлоо. Баруун хойш нь толгойгоо хандуулан тарайн хэвтээ хөх ухна нь өрөвдөлтэй ч юм шиг харагдав. Тэгээд Гансүх

	«Хөөрхий, би хайртай хөх ухнаа мөн ч их унадаг байж билээ. Сүүлд нь даагаараа хөөж их зовоосон доо. Яах гэж ч зовоов доо. Намайг зовоосноос ч ухна минь үхчихсэн юм болов уу?» гэж бодоход нүдэнд нь нулимс хурлаа. Нулимсан дунд нь тарайн хэвтээ уяхных нь дүр босох гэж зүтгэж байх шиг дайвалзан харагдав. Түүнд нь итгэж ухна минь үхээгүй байна шүү дээ гэж эргэлзээд нулимсаа арчин хартал ухна нь хөдөлгөөнгүй хэвээрээ байх ажээ.

	Гансүх ухна руугаа тонгойж хошууг нь илж, нүдийг нь зөөлөн дарж үзэхэд мөргөхөөр завддаг догшин сүрлэг ухна нь хэчнээн «номхон» дөлгөөн ухна» байж вэ гэмээр байлаа. Гансүх дараа нь үсийг нь ширхэг бүрчлэн имэрлээ. Гэтэл яагаад ч юм бэ Гансүхэд ухнынх нь сахлаг буурал хялгас айлынх нь өндөр өвөөгийн буурал сахал мэт санагдав. Тэгээд «Өвөө минь залуудаа тас хар сахалтай, тас хар үстэй байсан байж таарна. Нас өтлөхөөр үс бууралтдаг юм гэнэлээ. Одоо миний ажаагийн үс буурал болж байгаа. Тэгэхлээр энэ ухна залуудаа бас л тас хар үстэй байгаад өтөлсөн хойноо ийм буурал үстэй болсон байж таарна даа» гэж бодов. Түүнээс хойш «чамайг даа!» гэж «өширхөж» явсан ухна нь амьд юм шиг нүдний нь өмнүүр жирэлзэх болсон юм...

	 

	* * *

	 

	Зангаа Дорж гуайнх хаваржаанаасаа нүүснээс хойш арван тав дах нүүдлээрээ «Түрүүгийн харнууд» хэмээх газар буулаа. Эргэн тойрон шаргал зоо, ухаагаар хүрээлэгдсэн энэ бяцхан хар толгод тэрүүхэндээ нэлээд идээшлэгтэй нутаг ажээ. Өртөө шахам үргэлжлэх бяцхан хар толгодын зүүн баруун сугад «Зүүн, Баруун түрүү» хэмээх хоёр ус байх бөгөөд дунд нь бяцхан нууртай. Түүний дэргэд «Дунд түрүү» гэдэг төдий л элбэг биш боловч унданд сайн нэгэн худаг байх ажээ. Бяцхан харнуудын дунд Улаан овоо, Үзүүр хар, Чулуут, Татаалын хар зэрэг хэд хэдэн нөмөр нөөвч сайтай өвөлжөө, хужир мараа бүхий бударганатай хоолой бий. Зуны сайхан цаг дэлгэрэхэд Гурван түрүүгийн хонхор цөм нуурлаж, худаг усны хажуу дэнжээр малчны цагаан гэрүүд дэлгэцэд өрсөн юм шиг ярайн харагдана. Айлуудаас алслах ухаа зоогоор түм түмээрээ бэлчих мал сүрэг тараасан шагай шиг үзэгдэнэ. Толгойд нь хад цохио элбэгтэй бүйлс шаваг нь арц мэт анхилуун үнэрээрээ хамар цоргино.

	Наран ээх зүүн урд тал нь ялимгүй хадан хясаатай тэрүүхэндээ ноёлох өндөрлөг толгойг Түрүүгийн улаан овоо гэнэ. Түүний зүүн урдуур түргэн урсгалтай бяцхан горхи хоржигнон урсана. Чухамхүү ийм хангай маягийн хэсэгхэн газрыг хэн гээч нь уран гараараа хээр талын бутат ухаагийн дунд авчраад зоочихсон юм бол гэж хачирхмаар сонин газар сан.

	Гансүх болцгор богинохон ташуураараа дааганыхаа цүдгэр гэдэс рүү цодхийтэл ороолгоно. Жаахан даага багс шиг сүүлээрээ гуядах тоолон шарвасаар пог пог шогшино. Багаасаа даага хатмал муу унага байсан болоод шар үс нь унаагүй ажээ. Даага үргэлж борооны хонь шиг хамраа шуухитнуулна. Гэтэл ажаа нь хүүдээ «Хээр битгий бууж мордоорой. Дөрөөндөө чиргүүлж мэднэ. Болгоомжлох хэрэгтэй» гэж долоовор хуруугаараа ямар нэгэн үл үзэгдэх юм руу зааж байх шиг занган байж хэлж билээ. Гэтэл эхний хэд хоног хонинд явж байх үед Гансүхэд хээр буух хэрэг бишгүйдээ л тохиолдож байлаа.

	Дааганыхаа нуруун дээрээс газар харахад холгүй юм шиг санагдавч хөх ухнын нуруун дээрээс газар харагддагийг бодвол хол байв. Морины нуруун дээр цаг үргэлж явах нь уйтгартай, давхия гэтэл даага нь үүрэглэж хашигнаад төдийлөн гавихгүй, тэгээд бас эмээгийнх нь дээлийн товч шиг жижигхэн товруу даруулга хонгыг нь нухна. Газарт өнгө алагласан цэцгүүд, сонин хачин шавж хорхойнууд үзэгдэж сэтгэлийг нь булаана. Ээжийнх нь уураг зүсдэг нимгэн цагаан хутга шиг хоёр далбагар далавчтай царцаа юм гээчхээд ололгүй гасалж байх шиг цаг үргэлж цар цар дуугарч ниснэ. Хонин гүрвэл улаан сугаа түнхэлзүүлэн ямар нэгэн ажилд яаран сандрах мэт аахилан гүйнэ. Тэгснээ тэмээний хорголон чинээ чулуун дээр гараад хумсан толио шиг толгойгоо ийш тийш хөдөлгөн тэвнийн сүвэгч шиг жижигхэн гэнэн хар нүдээрээ орчноо сониучлан харна.

	Энэ бүхэн Гансүхэд сонин санагдах ажээ. Зарим цэцгийг тасалж үнэрлэмээр, зарим эрвээхийг барьж үзмээр, тэр ч байтугай гүрвэлийг хагалж хармаар бодогдоно. Буулгүй түргэн харья гэтэл ажаа нь «Намар цагт хонь хургаа битгий элдэж хөөгөөрэй. Хайлгачихдаг юм. Ер нь ширүүн тууж, сочоож, үргээж болдоггүй юм. Хонио таруухан, аажуу зөнгөөр нь эргүүлээд ир! Гэр өөдөө яарсны хэрэггүй шүү. Эр хүний хийморь эзгүй хээр, хүлгийн нуруун дээр сэргэдэг юм» гэж өөрөөсөө олон дүү хүнд захихыг нь олонтой сонссон, өөрт нь ч тэгж захидаг юм. Ажаагийнхаа захисныг мартаад хонио элдье гэтэл хүн амьтан өөрийг нь «сайн хоньчин» гэж өхөөрдөхгүй болчих нэг гэмтэй билээ.

	Гэтэл Гансүх бууж мордох нэгэн догь арга оллоо. Үргэлж хонины түрүүнд явдаг далиу хөх хочтой хөх ямаа авдар шиг том бул хар чулууны дэргэд очоод сониучирхсан байртай мөлгөр цагаан хошуугаа сунган хэсэг үнэрлэв. Тэгээд аюул осолгүйг мэдчихсэн бололтой үсрэн гарлаа. Өтгөн хөх үстэй сүрлэг сайхан биеэ гайхуулах гэж зориудын зассан гантиг чулуун ширээнээ залран байх шиг ийш тийшээ толгойгоо гилжийлгэн хамраа тургилан зогсоно. Гэнэт Гансүхийн хамаатных нь нэгэн эмээ зочлон ирээд араг тавиулж мордож байсан нь санагдав. Тэгээд тэр чулууны дэргэд даагаа зогсоогоод арай хийж чулуун дээр буулаа. Буусан хойноо өвдөг нь ялимгүй чичирч, айх баярлах хослов. Анх удаа хоёр хөл дээрээ дэгэн дэрвэн тэнцэхдээ бяцхан хүү хэчнээн их баярлаж хөөрч байсан шигээ морины нуруун дээрээс эр хүн болохынхоо анхны алхмыг хийж эх нутгийнхаа зөөлөн хөрсөн дээр хүнээр түшүүлэлгүй буухдаа баярлахгүй байж яаж чадах билээ. Ингэж эх нутгийн нь нэгэн бяцхан бул чулуу энэ хүүд хүлэг морины дөрөөнд хүргэх бас нэгэн дөрөө болж, бууж мордоход нь тус болсон ажээ. Ингэж л эх нутгийн минь юм бүхэн эгэл жирийн биднийгээ өргөж, тулж, түшиж байдаг билээ.

	 

	ШИВЭЭ

	 

	Хээр хонины бэлчээрт цоохор даагандаа бууж мордож үзсэнээс хойш Түрүүгийн харнууд руу хонио бэлчээх дуртай боллоо. Хонинд явах ч дуртай боллоо. Хониныхоо бэлчээрт уйдахаа болилоо. Гансүх алслан бэлчих хонь руугаа явахдаа цогьж хүрнэ. Цогихдоо наадмын морь унасан хүүхэд болж ташуураа дунгуйлдан эргүүлж, шийгэх дууг нь дааганыхаа чихэнд ойртуулна. Тэгэхэд нь хашин даага хурдалснаа төдхөн хурдаа саана. Хүү эмээлийнхээ хоёр тал руу займчин сууж хоёр хонго руу нь байдаг чадлаараа савлан гуядна. Даага түүнд дургүйцэв бололтой хурдаа бүр сааж шогшино. Шогшсоноо сажилна. Сажлах зуураа үүрэглэн яраглана. Ингэж Даага хүү хоёр үзэлцсээр хонины бэлчээрт сүргийнхээ захад хүрнэ дээ. Хониныхоо захад очоод бэлчээрлэж яваа сүргийнхээ аясаар даага хүү хоёр налайтал сажилна. Тэгээд ургамал ногоо, хорхой шавжийг шохоорхож эхэлнэ.

	Зангаа Дорж, хүүгээ «энэ ямар ногоо вэ?» гээд хүрч ирэх тоолонд нь нэр ус, ач тусыг нь хэлж өгдөг билээ. Анчин Шийравын орны толгойд байдаг олон салаа мөчиртэй хатуу модыг хүмүүс бугын эвэр гэж ярилцахыг Гансүх олон удаа сонссон юм. Гэсэн ч Гансүх хатсан мод гэж санадаг байлаа. Яагаад гэвэл, ийм том эвэртэй амьтан орчлонд байхгүй. Хэрэв байвал эврээ даахгүй зовно гэж боддог байв. Яг тэр эвэр шиг олон салаатай салбарласан саарал ногоог ажаа нь хавьсгана гэдэг юм. Чонын сүү ч гэдэг юм. Дотроос нь сүү гардаг юм гэж зааж өгчээ. Үнэхээр тасалж үзвэл сүү шиг өтгөн цагаан шүүс гарав. Түүнийг долоовол хэл ам нь дарвигнаж байв. Газартай атиралдан наалдаж орооцолдсон утас шиг ургасан саарал ногоог үнэрлэж үзэв. Үүнийг агь гэдэг юм. Мал таргалуулж өөхлүүлдэг. Үнэрийн нь сайхныг яана гэж ажаагийнх нь долоовор хуруугаараа зааж хэлэх нь сонсогдох шиг боллоо.

	Хонио туусаар нэгэн айлын таанатай нутаг руу ирэв. Бас цагаан толгойтой урт бөөрөнхий ногоон ургамлыг таана гэдэг.Зэгэл ногоондуу, бүдүүвтэр таанатай төсөөтэй ногоог хөмөл гэдэг юм. Таана их ургасан үед малыг хөөж ядраавал таанынхаа хороор өвчилж таанатдаг. Эд л хамгийн шимтэй сайн ногоо юм. Ногоо өвчлөх нь бий. Жишээ нь таана улаан болчихсон байдгийг мэднэ биз. Тэр чинь газар их халаад хүйтэн бороо орохоор халуун хүйтэн хямарч өвчилж байгаа нь тэр. Зарим үед гурвалжин таана гэж гурвалжин хэлбэртэй таана ургадаг. Тэр малд их хортой.

	Эцэг нь хүүдээ ингэж захижээ. Нэг өдөр хонь урьдын адилаар таруухан бэлчсээр гэрийн зүг дөхөж байв. Үдлэх цаг арай болоогүй ажээ. Гансүх цоохор даага хоёр нэлээд залхуутай үүрэглэж явна. Тэгсээр нөгөөх хавтгай чулууны дэргэд хүрч ирээд урьдынхаа аргаар буулаа. Түдэлгүй мордож гэрийнхээ хойд хамартай шууд залгаа орших ухаа гүвээ өөд өгслөө. Өндөр зэгзгэр иштэй, ишийнхээ оройд нэгэн багц зүүг даавууны өөдсөнд боогоод тогтоочихсон юм уу даа гэмээр ногоо сэвэлзэн үлээх салхины аясаар бие биеэ шүргэн ганхана. Их ургахлаараа дэрс болдог биз гэж Гансүх боддог энэ ургамлыг ажаа нь «Шивээ» гэдэг юм. Намар хатахаараа ийм саадагтай болдог юм. Энэ саадаг нь зүү шиг үзүүрээрээ малын биед шивдэг. Шивээнд хатгуулсан малын тарга тэвээрэг нь муу байдаг. Тэр ч байтугай шивээг мал идэхлээр хоолой багалзуурыг нь шивж сахуу өвчин үүсгэдэг. Сахуутсан мал ногоо өвс идэж чадахгүй амьсгаадсаар байгаад үхдэг юм гэж зүү шиг үзүүрийг нь задлан байж захисан нь бодогдлоо!

	Гансүх хайртай халзан хонио хэсэг шивээний дэргэд идээшилж байхыг хараад айдас нь хүрэх шиг болов. Тэгээд шар халзан хонь минь шивээнд хатгуулж үхчих вий дээ хэмээн амандаа бавтнан ярьснаа энэ муусайн шивээг цөмийг нь түүчих юмсан. Тэгвэл миний түүж овоолсон шивээ Улаан овооны хадан хясаанаас бараг өндөр харагдана. Хэрэв тэгвэл даага бид хоёр дэргэд нь шоргоолж шиг харагдах байх даа гэж бодлоо.

	Гансүх дааганаасаа шалавхан бууж шивээ түүж эхэллээ. Нэгэн газар овоолохоор хэсэг газар дугуйлан зурлаа. Даагаа хааш яашхан тушчихав. Даага нь дэгэн дэвхэрсээр ногоо хазалж байснаа заншсан ёсоор дөрөөгөөрөө дүүрэн шороо утгаад яраглан хэвтчихэв. Хүү явган сууж зулгаасаар байв. Суугаад харахад олон харагдавч босоод харахад тун цөөн юм шиг санагджээ. Хүүгийн хамар дээгүүр хөлс бурзайна. «Та нар ингээд шар халзан хонийг минь хатгаж зовоогоод байгаарай!»гэж шивээг занан занасаар л зулгаана. Заримынх нь хальсан бүрхүүлийг нь задлан саадгийг нь сугалж үзүүрийг нь хумслан хугална. Чулуун дээр балбана. Хүү шивээнд өширхсөн мэт ажээ. Нэг харвал хонь нь хол явчхаж. «Мундаг их шивээ түүсэн дээ» гэж бодсон боловч оготнын хөеөнөөс их болж чадсангүй. Харин хурууныхаа үеийг зүсчихсэн, эрхий хуруунд нь өргөс хатгачихсан байв. Өвдөгнийх нь хажууд хэд хэдэн шивээ хатгажээ. Ажилдаа шимтээд энэ бүхнийг мэдсэнгүй. Гансүх шархаа хараад уйлмаар боловч нэгэнт өөрөө хийсэн тул уйлсангүй. Гэнэт хонь хурга шуугилдан, хүн гууглах чимээ гарах шиг болов.

	Гансүх сая сэхээ авч харвал хонь нь зүүн хажуу руу гарчихсан цаанаас нь нуур шиг цайрсан олон хонь нөмрөн ирж нийлэв бололтой.

	Гансүх маш их сандрав. «Одоо саахалтын хоньтой хонио нийлүүлчихлээ, юу гэж хэлнэ. Ажаа загнана даа!» гэж дүрэлгэр алаг нүдээ эргэлдүүлэн бодлоо.

	Гансүхийн нүдэнд «худал хэлбэл турсагыг чинь хуулна даа» гээд айхавтар хардаг ажаагийн нь сүрлэг дүр үзэгдэх шиг болов. Тэр ч байтугай нар салхины үнэр анхилсан тослог хүрэн царай нь Улаан овооны цохио үдшийн цагаан гэгээнд барсайн харагддаг шиг... Хурц хянган хамар нь хүртэл улам ч өндөр болсон юм шиг дүрслэгдэнэ. Гансүх буруу хэрэг хийсэн үедээ. л ажаагаасаа ингэж айдаг юм.

	Гансүх сандран мэгдэн дааганыхаа тушааг тайлав. Тэгээд нөгөө мордож чаддаггүй ч байдаггүй, цоохрынхоо дэлээс атган эмээлийнхээ хойд бүүргэнээс зууран байж мордож билээ. Даагандаа мордож нэг даваа давсандаа баярлах ч шиг болж ташуур өгөв. Ноолуулсаар байж баргийн гуядалтыг тоохоо больж дөжирчихсөн даага нь сүүлээ шарван шогшихчоо аядлаа. Гансүх дааганыхаа хоёр ташааг сэлгүүлэн гуядахад даага нь тэгэхээс тэгэх гэсэн юм шиг залхуутай нь аргагүй пөвгөс пөвгөс цогив. Хэчнээн яарлаа ч унааны эрхээр. Хэдийнээ нийлсэн хонь ухаагийн энгээр цайран бүрхэв. Хонины цаад талаас бараан морьтой хүн хумьж явна. Түүнээс баахан эмээсээр очвол уургач Пэлжээгийн жаал охин Цэцэгмаа байсанд «энэ ч гайгүй байна» гэж бодон

	— Чи яадаг жаал вэ, хонь нийлүүлчхээд? гэж ширүүн асуув. Охин торомгор харь нүдээрээ ширэв татан бондгорхон бор хамраа үрчисхийлгэж,

	— Харин чи чинь яадаг хүүхэд вэ? Хонинд яваашуу юм бол юугаа хийж мануухай оргиж яваа юм! гэв.

	Гансүх хэрдээ тэвдэж, охиныг аргадъя гэж бодоод

	— Одоо яах вэ? гэхэд охин хамраараа “Хн” гээд, — За яадаг юм. Буянт мал нийлж байгаагаас биш будаа шороо хоёр нийлж байгаа биш, ялгачихна л биз гэж догь үг хэлэв.

	Гансүх нээрэн ч тийм дээ гэж зөвшин түүнд сүрхий том хүн мэт харагдахыг хичээн эмээлийнхээ хажуу дээр сүүжилдтэл өвдөг рүү нь ямар нэг зүү шиг юм чивхийтэл хатгав. Гансүх давхийн цочиж тэмтэрвэл өмдөнд нь шивээ шивчихжээ. Түүнийг Цэцэгмаад мэдэгдэхгүйг хичээн «ялгах уу даа!» гэж үгээр дүйвүүлэх хоорондоо сэм авч хаялаа.

	 

	ЧӨДӨР

	 

	Цоохор даага, Гансүх хоёр хонь хургандаа давхисаар л байв. Даага, хүү, бэлчээрт налайх хонин сүрэг гурав дасжээ.

	Өдөр ирэх тутам даага хүү хоёрын явах зам нь уртасна.

	Даага уяан дээр унаа морьдыг хажиглана. Тэр ч байтугай Гансүхээс өөр хүнийг хажуугаараа гарвал өшиглөх гэж бөгсөө тулгах юм уу хазах гэж чихээ хулмайлгана. Шонд уявал морьдтой тангаралдана. Эсвэл уяагаа орооцолдуулчихсан байна. Иймд түүнийг ямагт тушдаг билээ.

	Тушаандаа дассан даага нүдээ анин зүүрмэглэж зогсоно. Хааяа газар хөрвөөн эмээлээ тал дээрээ гаргачихсан ялаархаж хэвтдэг сэн. Тэр бүр эмээлээ (заримдаа гэдсэндээ авчихсан зогсож байж ч магадгүй) засах гэж Гансүхэд бөөн ажил гарна.

	Гансүх хүнтэй ханилж явах дургүй. Учир нь унаа унаж сурсан том хүн чинь ганцаараа явдаг билээ. Тэр ч байтугай хүнээр өргүүлэлгүй мордох, морио эмээллэхийг хичээнэ. Нэг өглөө ажаагаа гүүнд явсан хойгуур гэрийнхээ ойролцоо байсан даагаа барихаар явлаа. Ээж нь үнээгээ сааж байсан тул харсангүй.

	Дааганы нь чөдөр давчхан бараг л бүдүүн ирэг чөдөрлөмөөр учир түвэгтэй байв. Морио хазаарлах нь түүнээс дор байлаа.

	Гансүхийн ажаа морь хазаарлахдаа нэг гараараа мориныхоо омруунаас барьж нөгөө гараараа хазаарынхаа шилнээс өргөн морио хазаарлачихна.

	Ямар ч эмнэг морийг тэгж л оосорлоно. Харж байхад зарим хүн бас өөрөөр хазаарлана. Мориныхоо омруунаас барилгүй нэг гараараа хазаарынхаа шилнээс, нөгөө гараараа хазаарынхаа амгайнаас бариад толгой дээр нь хазаараа оноон тавьж амгайнаас нь барьсан гараа аманд нь бараг хийчих шахан байж хазаарлана. Гансүх ажаагаа дуурайлаа. Ногоо хазах гэж тонгойсон толгой руу нь хазаараа аавынхаа барилаар бариад хазаарлах гэж оролдов. Яг амгайвчлах даваан дээр ялаархаж амгайвчаа мултална. Эсвэл толгойгоо буруулна.

	Тэгэхэд нь Гансүх хазаараа газар алдан, жолоо цулбуурыг нь орооцолдуулан будилна. Ингэж байж арайхийж хазаарлахчаа болов. Чөдрөө авах гэж бас л сандарлаа. Даага дөрвөн хөлөө тэлэн зогсох тул чөдрийн тээг мултлахад хэцүү ажээ.

	Эхлээд урд хоёр хөлийнх нь тээгийг мулталчихсан учир буруу хойд хөлийнхөө тээгийг мултлуулсангүй. Хурганд тохмоор жижигхэн эмээлээ хөлсөө гоожуулан байж үүрч ирсэн тул чөдрөө ч салгаж чадалгүй морио эмээллэх болов.

	Өлмий дээрээ өндийн байж эмээлээ нуруун дээр нь гаргачихлаа. Ядаж ядаж гаргаад харвал морины нь буруу талд байдаг олом нь зөв талдаа гарчихсан, харин зөв талд нь байдаг жирэм нь буруу талдаа гарчихсан байв.

	Гансүхэд энэ бүхэн зөв юм шиг санагдлаа. Тэгээд мориныхоо олмыг татах санаатай буруу талд нь гарсан чинь даага нь үнэрлэнгүүт хамраа дуугаргаж байв. Урд олмыг нь татахчаа болоод хойд олмыг нь нэлээд хойгуур цавьдан татахаар ологнотол цавиа хэд хавчгануулав. Болгоомжлон байж олмоо татав. Гэтэл даага нь хайрах санаатай дороо хэд тогжгонон тонгочлоо. Мордох гэтэл мордуулсангүй. Иймд даагаа хөтөлж харив. Ажаа нь адуугаа багшруулж ирээд унагаа уяж байлаа.

	Дорж хүүгээ морио буруу хазгай эмээллэчхээд хөтлөөд ирэхэд

	— Миний хүү сайн хүү. Эр хүн эрт босож нартай уралдан морио барьдаг юм. Нар гарсан хойно морио бариагүй эр, нар гарсан хойно хонио бэлчээгээгүй айл, амьтны шившиг болдог юм. Эр хүн болох нь ээ миний хүү. Морио эмээллэчихсэн, ажаатайгаа цуг нарнаар зогсож байх чинь гэв. Тэгээд эмээллэсний нь хараад

	— Ээ зайлуул аа. Миний хүү чинь яаж эмээллэхээрээ ингэдэг юм бэ? Ажаагийнхаа морь эмээллэхийг хардаггүй юм уу. Буруу талаас нь ологнодоггүй юм шүү дээ. Эмээлийнхээ бүүргийг хар! Өндөр бүүрэг нь урд талдаа байдаг юм. Өндөр бүүргийг нь урд бүүрэг, намхныг нь хойд бүүрэг гэдэг юм. Хүнийг юм хийж байхад сайн ажиглаж бай. Хүн чинь тэгж байж л юм сурдаг юм. Мэдэв үү! гэлээ.

	Гүү барилцсан хэд хэдэн хүн харж байсан тул Гансүх багагүй ичиж билээ. Тэгснээ:

	— Юу вэ дээ энэ чинь? Бас чөдрийг нь аваагүй юм уу. Чөдрөө гишгэчүүлээд... Чөдөр чинь тасарна. Морины чинь хөл идэгдэнэ. Мориныхоо чөдрийг авахдаа эхлээд хойд хөлийнх нь тээгийг, дараа нь буруу талын урд хөлийн тээгийг, хамгийн сүүлд зөв талын урд хөлийн тээгийг мулталдаг юм гэж биечлэн чөдөрлөж, бас чөдрийг нь авч үзүүллээ.

	Энэ агшинд Дорж «арга ч үгүй юм байгаа даа, би зааж өгөөгүй юм чинь. Харин миний хүү юм сурах гэж мэрийдэг нь сайн хэрэг» гэж бодлоо. Тэгээд гэрийнхээ зүг явахдаа

	— Миний хүү эрт босож байгаарай. Ажаатайгаа хоёулаа мориндоо явж байя! гэхэд Гансүх

	— Еэ гялай, еэ гялай! Та бид хоёр мориндоо цуг явж байя, тиймээ? гэж лавлан асуув.

	 

	УУРГА

	 

	Адуучин Зундуй, тогтож ядан тэмүүлж байгаа омголон зээрд мориныхоо огцом эргэлтэд тэнгэр хатган туялзсан хусан цагаан уургаа тулан сэв хийтэл үсрэн мордоод үүр хаяарч буй дорнын шаргал тэнгэрийн хаяа руу давхин одлоо. Үүнийг харж зогссон Гансүх хүүд «хэзээ би Зундуй гуай шиг адуучин болох бол» гэсэн бодол төрөв.

	Гансүх Зундуйг дуурайна. Эмээлийнхээ хоёр талд байн байн сэлгэн сууж хөндөлдөнө. Зундуй морь унахдаа тэгж явдаг билээ.

	Нэг өдөр Гансүх уурган шилбүүрээ ээжээрээ авхуулаад явлаа. Цоохор даагаа гуядсаар гэрээсээ далд оров.

	Дөрөөлж морддог хавтгай чулуундаа ч хүрлээ. Хонь нь тэр хавьд бэлчээрлэж байв. Мориноосоо буугаад шилбүүрээрээ газар тулаад мордох гэж оролдлоо. Даага нь холхиод чулуунаас нь зайлчихна. Биеэрээ Гансүхийг түрнэ. Арай гэж зогсоож байж шилбүүрээ тулаад мордтол зөв тал руугаа зайлаад, хүчлэн мордсон Гансүхийг буруу тийш нь унагаачхав. Мориноосоо түүдэг шиг унасан Гансүх «намайг хүн харчхаагүй байгаа даа» гэж ийш тийш бүлтгэнэн харлаа. Хэн ч алга. Харин хонины захад идээшилж байсан хэдэн хар ямаа л үргэсэн, шоолсон маягтай толгойгоо өндийлгөн чихээ хөдөлгөж байв.

	Цоохор даага хүүг унагаачхаад тоосон шинжгүй жолоо цулбуураа унжуулчихсан ногоо хазалж байв. Уурган шилбүүр нь газар хэвтэнэ. Хээрийн бэлчээрт шилбүүрийг нь хэн авч өгөх билээ. Хаширсан ч үгүй, шороодсон хацраа гараараа шудраад даагаа барьж авав. Өвдөг нь ялимгүй чичирч байлаа. Дахиад чулууныхаа дэргэд даагаа авчирч зогсоогоод шилбүүрээ тулан «Зундуй гуай ингэж морддог юм. Цоохор даага минь битгий хөдлөөрэй» гэж гуйв. Тэгээд мордох гэтэл даага нь займчин хөдлөв. Гансүх уургаа хий барилгүй гараараа эмээл дээрээ тулах гээд уурган дээрээ лагхийтэл мордов. Тэгэхэд дөрөө нь хан хийтэл дуугарав.

	Цоохор оо! Чи зогсож бай л даа гэхэд даага нь дэмий л нүдээ анивчин яраглан зогсоно. Гэтэл эмээл дээр нь хөндөлдсөн уурга дороос нухлаа. Уургаа авъя гэтэл дамналдаад байв. Өндөлзсөөр байж доороосоо уургаа авлаа. Тэгээд «Зундуй гуай «болж жаахан явснаа» Зундуй гуай шиг уургачин гэнэ гэж амандаа хэлээд хажуудаа байгаа шар халзан ирэг рүү уургаа сунган дохитол уурган шилбүүрийн нь гогцоорсон хуйв толгойд нь оров. Цочсон ирэг год үсрэхэд Гансүх арайтай л хуу татуулсангүй уургаа алдчихав. Уурга чирсэн ирэг хонин дундуур самчин давхихад бусад хонь үргэн хуйларна.

	Уурга гэдсэнд нь оржээ. Нүд нь орой дээрээ гарах шахсан байв. Гансүх:

	— Уваа тосоор гоож! гэж ээжийгээ дуурайн харааж

	— Ажаа загнана даа гэж үглэсээр элдэвч уургаа салгах арга олсонгүй. Энэ үед баруун хяр дээгүүр нэгэн хар морьтой хүн давхин гарч ирсэн нь Аварзад байв.

	— За хүү минь энэ чинь яаж байгаа нь энэ вэ? Хэзээ эр хүн чинь уургаа хонинд зүүж байсан юм бэ? Муу уургачин байна даа. Хүний уургалахыг харахгүй яасан юм бэ. Буруу талаас нь зөв тал руу нь уургынхаа хуйвыг дохидог юм. Зөв талаас нь буруу тийш нь дохиж уургалбал хар хэнхдэгээр нь ороод дийлддэггүй юм. Тэгээд уургаа тавивал уурга чинь морины гэдсэнд орж хуга гишгүүлдэг юм. Монголгүй гэдэг нь гэж ирээд л гараараа зодох дүр үзүүлэн далайж ажаагийн нь үг хэлэх байдал, дохио зангааг нь хүртэл дуурайн хэлэв. Тэгснээ уургыг нь салгаж өгөөд

	— За хүү минь хаагуур явав. Нэг цагаан шаргатай арваад бараан адуу үзэгдэв үү? гэж асуув. Тэгэхэд Гансүх:

	— Нэг цагаан шаргатай, бас нэг хүрэн халзан морьтой арван нэгэн адуу Тахилгатын зүүн хэцэд байна билээ гэж үзсэнээ хэвлүүхэн хэлэв. Аварзад:

	— Гялайлаа хүү минь гээд мориныхоо амыг зүүн тийш эргүүлэв...

	Гансүх ийнхүү дээр өгүүлсэн явдлыг эргэн хөрвөөн бодсоор нойроо хулжаасан боловч түдэлгүй нам жим унтсан байж билээ.

	Маргааш нь сэрүүт л Гансүхийн сэтгэлд сарны тухай бодол сэрхийн орлоо. Тэгээд хичээлд явахдаа байрын зөвлөлийн дарга гуравдугаар ангийн сурагч Цэцэгмаагаас

	— Чи хээр үрээгээрээ сар руу явбал хэд хонож хүрэх вэ? гэж асуув. Тэднийхэн уржнангийн цаад жилийн зун саахалт байхад тэр хоёр хонио нийлүүлж хөглөсөн билээ.

	Цэцэгмаа гайхан харснаа:

	— Ямар саваагүй юм асуудаг жаал вэ? Сар эндээс 1280 гаруй өртөө хол юм байхгүй юу. Мориор бүү хэл машинаар яваад ч мөд хүрэхгүй газар. Харин Зөвлөлтийн «Лунаход», «Луна» пуужингууд очсон юм гэнэ лээ. Энэ тухай багш зөндөө ярьж, «Пионерын үнэн» сонинд зөндөө гарсан. Чи чинь уншдаггүй юм уу? гэхэд Гансүх дөнгөж уншиж сурч байгаа боловч нэрэлхэн

	— Би «Пионерын үнэн» сонин захиалаагүй л дээ гэснээ, — Өртөө гэнэ ээ. Өртөө гэдэг юу билээ?

	 

	ӨРТӨӨ ГЭДЭГ БОЛ...

	 

	...Цэцэгт талын дундуур морьтой их бага хоёр хүн шогшуулна. Гансүх, Дорж хоёр эгчийндээ зочлохоор яваа нь энэ ажээ. Дорж гуай Гансүхэд хонины номхон бор морийг нь барьж өгчээ. Унаа унаж сурснаас хойш хол явж үзэж байгаа нь энэ билээ. Ажаа нь,

	— Хүү минь унаа унаж хол явж үзсэн биш, ширүүхэн давхивал зайлагдаж мэднэ. Бас үлийд уначхаж магадгүй гэж бодоод пөг пөг шогшуулна. Хүү нь: «Давхих юмсан. Ажаа яасан давхидаггүй юм» гэж бодох боловч эмээлийнхээ урд бүүргийг жолоотойгоо тас атган бээцийн, эцгээрээ хөтлүүлж арай гэж шогшиж яваагаа мэдэхгүй байлаа.

	Алсад харагдах айлын барааг хараад

	— Тэр эгчийнх мөн үү? гэхэд ажаа нь:

	— Бас л биш дээ. Одоо газрын тэг дунд л орж байна гэв. Гансүх

	— Хээ яасан хол газар вэ? Бид чинь их хол явсан шүү дээ гэхэд ажаа нь:

	— Тэгэлгүй яах вэ. Өртөө газар шүү дээ гэлээ.

	Гансүх өртөө гэж юу байдаг юм бэ? гэж лавлахад:

	— Нэг өртөө гэдэг чинь 30 км газрыг хэлж байгаа юм. Миний хүү сургуульд ороод сайн мэддэг болно, гайгүй! гэж Дорж хэлээд морио давирав... гэж. Энэ зуур хэдэн жилийн өмнөх явдлыг нэхэн санав.

	Тэгэвч Цэцэгмаагийн мэдэмхийрэн хэлсэн 1280 гэдэг тоо ухаанд нь багтахгүй асар их тоо мэт бодогдлоо. Түүнд намраас хойш барагдаж өгөхгүй байгаа урт 3 сард үзсэн тоонд нь 1000 гэсэн тоо бараг дуулаагүй билээ. Харин 200 гэсэн тоо маш их тоо мэт санагддаг юм. Тэгээд Гансүх:

	— Аа яа, ямар хол газар вэ? гэснээ эргэлзсэн бололтой, — Сар яагаад ийм ойрхон харагддаг юм бол гэж Цэцэгмаагаас дахин асуув.

	Цэцэгмаа

	— Аа тэр үү? гэж түгдрэхэд

	— Гансүх

	— Өө муу худалч... гэв. Цэцэгмаа

	— Юу, чи багшийг, ном сониныг худалч гэв үү! Сайхан мэдээрэй! Дэмий үг чалчдагаа татаарай! гэв. Гансүх

	— Эгч ээ! «Луна—Лунаход» гэдэг чинь Зөвлөлтийн «морь уу».

	Цэцэгмаа

	— Биш ээ. Нисдэг пуужин байхгүй юу. Тийм хол газар чинь маш хурдан нисдэг пуужин л хүрдэг юм гэснээ гэнэтхэн ямар нэг юм санав бололтой нүд нь тормолзон, — Сар ойрхон харагддаг чинь холын айл зэрэглээнд ойрхон харагддагтай ижил юм байна шүү дээ гэв.

	Гансүх нээрээ тийм юм байна гэж сүүлийнх нь үгтэй зэрэг шахам дуу алдав.

	 

	СОНИН ЯРИА

	 

	Орой болжээ. Байрны сурагчид цагийнхаа хуваарь ёсоор хичээлээ давтаж байв. Нэгдүгээр ангийн хэсэг сурагч «Цагаан толгой» хэмээх сурах бичгээ дэлгэн «Таван хошуу мал» гэсэн зүйлийг уншина.

	Дорлиг уншихдаа тааруу учир та... та.. таван хо... хошуу ма... мал гэж уншиж суулаа. Гансүх хичээнгүйлэн ямар нэгэн юм томоор бичиж байв.

	Гансүхийн үсэг хэлхэж үг бичсэн хамгийн анхны цаас нь сурагчийн ширээн дээр дэлгээтэй байгаа дэвтрийн шинэхэн цаас биш хонь хургаа хариулдаг Түрүүгийн улаан овооны бяцхан сайртай хоолойн торгон элс билээ. Түүний хамгийн анхны үсгээ бичсэн үзэг нь модон иштэй үзэг биш, малд явахдаа барьж явдаг жижигхэн шилбүүр нь билээ.

	Хамгийн анх бичсэн үг үсэг нь Аюуш багшийн нь зааж сургасан А-гаар эхэлдэг гучин таван үсэг биш нутгийнхаа шороон дээр хурганыхаа шилбүүрээр зурсан хөх ухна, цоохор даага, өөрийгөө дуурайлгасан зураг билээ.

	Дондог гэдэг суурин газрын хүү «Таван хошуу мал». Хонь, ямаа, адуу, үхэр, тэмээг таван хошуу мал гэнэ. Хонь ямааг бог мал гэнэ. Үхэр, адуу, тэмээг бод мал гэнэ. Унага, тугал, ботго, хурга, ишгийг төл мал гэдэг гэж чээжилснээ огт түгдрэлгүй дуржигнуулан уншсанаа «хонь, ямаа мөөрдөг, үхэр майлдаг» гэж хутгачхав. Тэгэхэд Гансүх:

	— Пөөх энэ Дондогийг хараач! Мөн залав аа! Үсэглэж нүдэлж, сайн уншаарай! гэж багш хэлсээр байхад чээжилчихсэн байна шүү. Хэзээ хонь, ямаа мөөрч, үхэр майлж байсан юм бэ гэв. Дондог.

	— За чи битгий сайрхаад бай! Энэ ном дээр чинь л тэгж бичсэн байна шүү дээ. Чи үз л дээ, худлаа гэвэл гэтэл

	— За би үзье гэх Аюуш багшийн дуу гарлаа. Гансүх, Дондог хоёр маргах гэж зэхэж, Дорлиг оролцох гэж хорхой нь хөдлөн ухас ухасхийж байхад нь Аюуш багш орж иржээ.

	Тэр гурав сэтгэл зовсон бололтой толгойгоо илж сууна. Бие биесээ муухай харцгаана. Аюуш багш:

	— Хүүхдүүд минь юунд маргасан юм бэ? гэхэд хэн нь ч дуугарсангүй. Харин Гансүх

	— Унших даалгавраа хийж байна гэж нүдээ эргэлдүүлэн хэлэхэд, Аюуш багш

	— «Таван хошуу малаа» уншиж байна уу? Зүйтэй. За тэгвэл уншсан зүйлээ хэр ойлгосон бэ? Би хэдэн зүйл асууя. Таван хошуу мал гэж ямар ямар малыг хэлэх вэ? Бог мал, бод мал гэж ямар мал байдаг вэ? гэж асуув.

	Хүүхдүүд багшийн асуусан болгоныг ам өрсөн хариулав.

	— Малчин гэж ямар хүнийг хэлэх вэ? Дорлиг чи хариул даа! Дорлиг

	— Мал хариулдаг хүнийг...

	Багш:

	— Асуултыг бүрэн хариулж бай. Адуучин хүн гэж ямар хүнийг хэлэх вэ?

	— Адуу малладаг хүнийг хэлнэ.

	— Тэмээчин, үхэрчин, хоньчин, ямаачин хүнийг ерөнхийд нь малчин гэж нэрлэж байгаа юм гэж багш хэлэв.

	Багш сурагчдын ярианд оролцож байрны бусад сурагчид тойрон сууцгаалаа.

	Аюуш:

	— За та нар хичээлээ сайн давтаж байгаа юм байна. Малчин болох нь гараа өргө дөө. Би харъя. Малчны мэргэжил бол маш сайхан мэргэжил юм шүү дээ гэлээ.

	Гансүх зэрэг хэсэг сурагчид өндөсхийн гараа өргөхөд бараг бүх сурагчид дагалдав. Аймгаас шилжиж ирсэн нэг охин «Энэ өргөж үү, тэр өргөөгүй байна уу?» гэсэн шиг хоёр тийшээ сэлбэлзэн байж олныг аялдан гараа өргөлөө. Аюуш багш тэр охиноос

	— За, Энхээ минь ямар мал маллах вэ? Тэмээ юу, адуу юу? гэхэд охин дуугарсангүй. Тэгэхэд Гансүх ам нээж наадах чинь мориор жонжуулна гэж ярьдаг юм, «Монголгүй» гэдэг нь! гэж шоолсон маягтай хэлэхэд бүх хүүхэд нирхийтэл хөхрөлдөв. Ичиж, хацар нь минчийтэл улайсан охин:

	— Багш аа, наадах чинь худал хэлж байгаа юм. Өөрөө хичээл анхаардаггүй дандаа эрээн морь зураад л суудаг юм шүү! гэхэд хүүхдүүд бас хөхрөлдөв.

	Гансүх:

	— Багш аа, энэ чинь морины зүсийг хэлж чадахгүй байна шүү. Хэзээ цоохор морийг чинь эрээн гэдэг билээ гээд ажаагийнхаа хэлдэг үгээр «монголгүй» гэдэг нь гэв. Охин:

	— Дандаа л надад дээрэлхээд байдаг юм гэсээр мэгшин уйлав. Аюуш багш,

	— Энхээ минь битгий уйл. Бид зүгээр л ярьж байна шүү дээ гэв. Аюуш багш,

	— Гансүх ямар мал маллах дуртай билээ? гэхэд

	— Би адуучин болно оо. «Өвөлд морь унахад илчтэй, зунд сэрүүн байдаг» гэж ажаа хэлдэг юм. Би хурдан морь унадаг гэв. Тэгэхэд Нанзад

	— Багш аа, Гансүх есдүгээр сарын 1-ний баяраар дааганы уралдаанд хоцорч баян ходоод болсоон. Тэгээд Лайцаг гуай цоллосон юм гэхэд Гансүх ичиж дуугүй болов. Тэгтэл тэндээс Дорлиг

	— Би ч хуц ухна маллана аа. Хуц ухна маллахад сайхан байдаг юм. Би ухнатай мөргөлдөөд толгойгоо өвтгөчихсөн.

	Бас ухна унах сүртэй байдаг аа гэхэд Гансүх,

	— Юу нь сүртэй байдаг юм бэ? Эвэр нь нүд сүлбэнэ. Бас сүү асгуулж, холбоотой хонь боолгодог юм гэв. Бусад хүүхэд чагнаж байлаа. Дорлиг яриандаа сэтгэл нь хөөрөн өндөс өндөс гэж урагшаа зүтгэнэ. Гансүхийн дүрэлгэр хар нүд том болон дуу нь улам чангарна. Аюуш багш:

	— Гансүх минь хүлээж бай. Дорлиг яриг. Чи ухныг яаж унадаг юм бэ дээ. Эмээллэдэг үү, зайдан унадаг уу гэхэд Дорлиг:

	— Ухныг яаж эмээллэх юм бэ. Таарах эмээл ч байхгүй гэснээ

	Тэгээд... тэгээд... гэж түгдрэв. Жаахан ээрснээ ухна унахад байна шүү, эхлээд ухна хуцаа хол бэлчээчихдэг юм. Тэгээд ухнаа барьж унаад хоёр эврээс нь барихлаар ижил рүүгээ яарсан ухна толгойгоо гэдийлгээд салхи татуулан давхидаг юм. Тэгээд доош харахад газар жирэлзээд л бригадын дарга Самбуу гуай мотоциклоороо давхиж явах шиг санагддаг! гээд ийш тийш сээтэлзэн харахад нь цөм хөхрөлдөв. Хэн нэг нь:

	— Битгий худал хэл. Ухныг тэгж унаж болдоггүй юм. Эвгүй бол эвэрт нь нүдээ сүлбэнэ гэж аав захидаг юм гэх дуулдав. Тэдний дунд нүдэндээ доголон нулимстай суусан Энхээ охин бусдаасаа чанга тас тас хөхөрч байв.

	Ам нь халсан хүүхдүүд яриандаа болоод багшаа ч анзаарахаа болив. Бямбажав гэгч пагдгар бор жаал:

	— Би ч тэмээ маллахгүй ээ. Би улаан ингэнийхээ бор ботготой тоглож байтал манай хар буур намайг хазах гэж туулгаад арайтай л дэвсчихээгүй. Миний өмсөж явсан малгайг зуугаад хоцорсон гэв.

	Тэгтэл зүүн урд өнцгөөс Дондог:

	— Худалч, тэмээ маллах сайхан. Чи буцалгаа ууж үзээгүй юу. Өвлийн хүйтэнд тэмээний зогдорт нь хацраа наагаад жонжуулах сайхан гэж батлав.

	Тэгтэл зүүн хойно Дорлигийн дэргэд сууж байсан нэгэн охин:

	— Үхэр хариулах сайхан. Үхрийн хальсаар хийсэн хэнгэрэг манай салааны бөмбөр шиг дуутай байдаг юм аа гэхэд Нанзад:

	— Үхрийг чинь унаж болдог юм байна билээ. Харин тарган үхэр унахад гуя их өвддөг гэхэд хүүхдүүд дахиад л инээлдэв. Энэ далимд Гансүх хөх ухнынхаа тухай, цоохор дааганыхаа тухай ярья гэж бодоод «аа, аа» гэж амандаа гүвтнэн дуугарсан боловч хүн бүхэн ярих гээд амжилгүй хоцров.

	Ширээ тохойлдон сууж байсан нэг жаал яриаг чагнаад хааяа санаа алдана. Тэгснээ:

	— За за, тэгвэл таван хошуу малыг тавуулыг нь маллах сайхан гэхэд Гансүх:

	— Таван хошуу малыг тавуулыг нь маллана гэнэ үү. Тэр ч бардаггүй хэрэг гэхэд багш:

	— Таван хошуу малыг тавуулыг нь маллана гээгүй байлгүй. Алийг нь ч малласан сайхан гэсэн үг байлгүй гэхэд нөгөөх жаал

	— Тийм! гэлээ. Гэтэл бас нэг жаал дуугүй байж байж, манай эгч илгээлтээр малчин болсон гэж гайхуулах маягтай хэлэв. Хэсэг чимээгүй болцгоов. Тэгтэл хичээл таруут л дугуй цагариг өнхрүүлээд амаараа «хаазлан» дуугарч явдаг дэлдэн шар жаал:

	— Аа би ч жолооч болно гэв.

	Хань гарлаа гэсэн шиг бараг бүх дэвтрээрээ сэнс хийж хадаасанд өлгөөд салхинд эргүүлэн гүйх юм уу, эсвэл цаасан онгоц хийгээд нисгэх гэж чулуудаж тоглох дуртай Түдэв:

	— Би онгоц жолоодно оо! гэлээ

	Гэтэл чүдэнзний хоёр хайрцгийг урт утсаар холбоод бие биеэсээ хол зогсоод утсаар ярилцан тоглох дуртай нэг охин:

	— Би ч хот хоорондын залгагч хийнэ. Эгч зааж өгнө гэсэн гэв.

	— Үгүй та нар чинь тун саяхан малчин болно гээгүй билүү? гэхэд онгоц жолоодох хүү,

	— Өө тийм гээд толгойгоо илэв. Бусад нь чимээгүй доош харцгаалаа. Энэ үед оройн цайны дохио дуугарч яриаг тасаллаа.

	 

	ХҮҮГИЙН ХҮСЛЭН

	 

	Арван хоёрдугаар сарын аравдаар дэвтрийн хуудас шиг цав цагаан цас орчныг хучжээ. Хүйтний эрч чангарсан үе. Хичээл хэвийн байдлаар үргэлжилж байв. Шалгалт ойртоод, өвлийн амралт дөхөж байлаа.

	Аюуш багш нэг орой инээсээр орж ирээд

	— Гансүх ээ! Багш нь чамд баяртай мэдээ сонсгох уу? гэв. Гансүх «За» гэж хэлж чадалгүй хамраа шурдхийлгэн, дүрлийтэл харвал

	— Аав чинь дахиад аймгийн аварга малчин болж, ЗХУ-д жуулчлах гэнэ. Танай руу машин явлаа. Мөн сайхан аа! Чи ч гэсэн энэ улирлаар онц гарч нэгдүгээр улирлынхаа онцыг бататгах юм байгаа биз дээ гэж хэлээд толгойг нь илэв.

	Багш нь малчин эцэг, мал маллах дуртай хүү хоёрт хоёуланд нь хайртай сайн байдгаа энэ үгээрээ илэрхийлэв. Гансүх

	— Еэ гялай, еэ гялай! Ажаа ирнэ дээ! гэж хашхиран шал доргитол дэвхцэв. Ажаагаа ирэх болсон, сайн малчин болсон, Москвад очих болсон тухай цөмийг нь хавь ойрынхондоо гайхуулан ярив. Гадаа гарч хажуугаар нь шогшиж яваа эрх шар хаванд хүртэл хэлмээр санагдав.

	Тэр шөнө Гансүхийн нойр хүрсэнгүй. Өглөө ангидаа очсонд бүх хүүхэд ханын сонин уншиж шавааралдан байв. Гансүх очиж харвал уг сонинд ажаагийнх нь зургийг тавьжээ. Дор нь «Манай ангийн онц сурлагатан Гансүхийн аав, аймгийн аварга малчин Г. Дорж» гэж том үсгээр бичээд, «малаа отроор таргалуулдаг, ноос, сүүнийхээ төлөвлөгөөг давуулан биелүүлдэг» гэж магтан бичсэн байлаа. Сурагчид

	— Гансүхийн аавд баяр хүргэе! гэж зэрэг зэрэг хэлэв. Гансүхийн царай бага зэрэг улайснаа, «би онцыгоо алдахгүй юм шүү!» гэж бодлоо.

	Ангийн багш энэ сониныг гаргажээ. Багш нь урьд урьдынхаасаа илүү гоёсон байлаа. Хацраа гэрэлтүүлсэн цагаан цамц, тас хар костюм өмсөж, алтан саа гялалзсан хүрэн зангиа зүүжээ. Багш:

	— Хүүхдүүд ээ! Өнөөдөр манай ангийнхан Гансүхийн аавтай уулзалт хийнэ. Мөд ирнэ. Одоо хичээлдээ орцгоо! гэлээ.

	Үдээс хойш урд хөтлийн замаар нэгдлийн даргын тэрэг давхисаар, сумын захиргааны үүдэнд зогсов. Тэрэгнээс нэгдлийн дарга Балдан, Доржтой цуг гарч ирлээ. Ажаа нь баяр ёслолын үед, голдуу цагаан сараар өмсдөг үнэгэн лоовуузаа, улаан хүрэн өнгөтэй шинэ сэгсүүргэн дээлээ өмсжээ. Бас одонгоо зүүжээ. Гансүх «Ажаа» гэсээр гүйн очив. Дорж:

	— Аа миний хүү сайн сууж байв уу. Ном их сурч байна уу? гэв.

	Хүү ажаагаа дагаад сумын захиргаа руу орлоо. Сумын дарга нар ажааг нь их л хүндэлж байхыг хараад гайхав. Тэгээд «ийм том дарга нар хүртэл ингэж хүндэтгэдэг болохоор миний ажаа бас л айхавтар хүн юм даа» гэж бодлоо.

	Оройхон хэрд нэгдүгээр ангийнхан малчин Доржтой уулзалт хийлээ. Дорж сурагчдад сургамжийн үг хэллээ. Гансүхийн ангийнхан айлуудаар тоглодог хэзээнийхээ бэлдсэн концертоо тоглов. Тэгээд хүүхдүүд Дорж гуайг сайн яваад ирэхийг хүсэж анги, хамт олноосоо жижигхэн бэлэг гардууллаа. Эргээд ирэхэд нь аяллын нь тухай яриулахаар болов.

	Дорж маргааш нь аймгийн зүг одов. Удаж удаж шинэ жилийн дараа буцаж ирлээ. Ажаа нь хүүдээ номын сайхан сав, сурагчийн шинэ хувцас авчирчээ. Сургууль дээр Гансүх шиг «Цоо шинэ сурагч» үгүй байлаа.

	Дорж урьд амласан ёсоор хүүгийнхээ ангид зочилж, том сампин бэлэглэв.

	— Та Москвад их юм үзэв үү? гэж Гансүхийн асуухад ажаа нь:

	— Бишгүй дээ л их юм үзлээ. Хамгийн дурсгалтай нь Лениний бунханд орж, их багшид бараалхлаа. Миний хүүхдүүд том хүн болж, эрдэм сурахаар Зөвлөлт оронд очоод Ленин багшийг үзээрэй! гэв. Тэгэхэд нь Гансүх нүдээ бүлтийлгэн,

	— Тэр бунхан гэдэг юу юм бэ? Ленин багшийн гэр үү? гэж асуулаа.

	— Тийм, Ленин багш нь тэнд байдаг юм. Царай зүс нь амгалан тунгалаг харагдах юм гэж ажаагаа хэлэхэд Гансүх учиргүй баярлаж

	— Би заавал Ленин багшийнд очно! гэлээ.

	Дорж хүүгээ өхөөрдөн толгойг нь илээд:

	— Миний хүү их эрдэмтэй болохоор Зөвлөлт улсад очиж суралцахын тулд номоо сайн үз. Онц сурах хэрэгтэй. Тэгсний эцэст Ленин багшийн эх оронд очих гэсэн хүсэл чинь бүтнэ гэж хэлэв.

	Гансүх ажаагаа хайрласан, бахархсан харцаар ширтэв. Тэгээд юу асууя даа гэсэн шиг хэсэг зуур бодсоноо:

	— Ажаа, Ленин багш танд юу гэж хэлж байна? гэж асуув. Ажаа нь:

	— Намайг малаа сайн өсгөөрэй! Миний хүүг их эрдэм сураарай! гэж байна билээ гэхэд Гансүх:

	— Баярлалаа! гэж хэлэв. Эгшин зуур сэтгэлд нь ийм нэгэн бодол харвав.

	«Гансүх сайн малчин болжээ. Энгэр дүүрэн одон зүүсэн нь их л хүнд ажээ. Тэгээд Ленин багштай уулзаж байна. Ленин багш

	— Аа чи чинь сайн малчин Доржийн хүү юу. Их эрдэм сураа биз дээ. Дорж гуай сайн байна уу. Чи аав шигээ сайн малчин болсон, сайн байна гээд үнслээ».

	Энэ үед аав нь хүүгийнхээ бодлыг тааж мэдсэн юм шиг,

	— Миний хүүгийн цоохор үрээ их сайхан өссөн. Хурдан морь болно доо. Ирэх жилийн наадмаар горьдож л байна. Миний хүү цоохор үрээгээ унана шүү дээ гэхэд Гансүх дуу алдан

	— Еэ гялай еэ гялай. Би цоохор үрээгээрээ уралдана! гэж хэлээд алга ташив.

	Гансүхийн чихэнд уяан дээр жингэнэтэл янцгаах цоохор үрээний нь янцгаалт, цээл хоолойгоор гийнгоолох, хурдан хүлгийн төвөргөөн сонсогдох шиг болж билээ.

	Гансүхийн хүслэн өлзийтэй байх болтугай.


ӨГҮҮЛЛЭГҮҮД

	 


МОГДООХОЙ

	 

	«Могдоохой» гэж цагаан хошуутай, бяцхан хүрэн ишиг билээ. Хавар цаг. Гуу судгаар цасны шар ус урсаж байв. Саяхан гарсан нялх ишиг, хурга хашааны мухарт тоглон наадна. Төллөх шахсан эх малыг хорооны мухарт уяжээ.

	Нэг харвал сахлаг тэнхлүүхэн хар ямаанаас нэгэн жижиг хүрэн ишиг дөнгөж гараад цангинан майлж, тэнцэн ядан зогсож байв. Түүнийг харсан Бямбаа ухасхийн гүйж очоод нойтон биед нь наалдсан хоргол, халиарыг нь ч анзааралгүй тэвэрсээр гэртээ оров.

	Тэгээд юм оёж суусан эгчдээ хандан:

	— Эгч ээ! эгч ээ! үүнийг хараач! Нэгдлийн солжир хараас гарсан ишиг гэхэд Сүрэн:

	— Чи чинь яаж байгаа нь энэ вэ? Наад энгэрээ хар, шал нойтон, эхэд нь амлуул! Тэгэхгүй бол эх нь голчихдог юм гэлээ. Бямбаа сандран эхэд нь аваачиж өгөв.

	Түүнээс хойш өдөр ирэх тутам ишиг улам цовоо боллоо. Хүү ишиг хоёр хонь бэлчсэн хойно хорооны хамгийн нөмөр ээвэр газар наадна. Бямбаа атга атга өвс авч ишигнийхээ аманд нь хийнэ. Тэгснээ гараа зангидан дух руу нь түрэхэд ишиг ухарснаа бяцхан хоёр овгортой мөлгөр хөөрхөн толгойгоо духайлган мөргөнө. Эсвэл зангидсан гарыг нь түрэн зүтгэнэ. Тэгснээ Бямбаа хүүгийн могжгор хөөрхөн хурууг эгдүү хүрмээр хөхнө. Бямбаа

	— Чи гар хазав аа! Ухайс даа чи мөргө! гэж ишигтэйгээ ярьж суудаг билээ. Заримдаа ишигнийхээ дэргэд ярьж суудаг билээ. Заримдаа дэргэд нь зөөлөн дулаан биед нь наалдан унтдаг байв.

	Өглөө сэрэхэд баруун хойд авдар дээр нь Бямбааг орой босдог жаал ичиг ичиг гэсэн шиг эгдүүтэй нь аргагүй соотолзон зогсож, даажигнаж байх шиг харагддаг сан. Бас тэврэн авахаар гараа сунган ухасхийхэд год үсрэн хий тэврүүлээд унагаадаг байв. Нэгэн удаа Могдоохойн бие муудсан бололтой хашааны нөмөрт нүдээ анин туниа муутай хэвтэж байв. Бямбаа өвс идүүлэхээр оролдсон боловч болсонгүй. Духан дээр нь алгаараа дарж үзлээ. Халуурч байгаа шинж алга. Бямбаа:

	— Миний жаахан Могдоохой чи ханиад хүрээ юу. Би эмч аваад ирье. Бригад руу явлаа гээд ойролцоо харагдах бригадын төв рүү гүйлээ, Дулам гуай хойноос нь

	— Хөөе миний хүү хаачих нь вэ? гэж дуудсан боловч ажирсангүй.

	Эгнүүлэн барьсан тав зургаан гэрийн зүүн захын жижиг цагаан гэрт ороод:

	— Эмч ээ! эмч ээ! гэж түгдрэхэд тооцоо бодож суусан Санжаа гайхан харснаа:

	— Яагаа вэ хүү минь! Ээжийн чинь хууч хөдлөө юу гэвэл

	— Үгүй үгүй. Миний Могдоохой ханиад хүрсэн юм уу, юм идэхгүй юм гэхэд Санжаа:

	— Тэр чинь чиний дүү юү? гэлээ.

	Бямбаа:

	— Үгүй ээ. Миний нэг ишиг гэхэд Санжаа:

	— Өө зайлуул. Юун ч их сандардаг юм билээ дээ. Би малын эмч биш, хүний эмч шүү дээ. Зоотехникч Гэрэлд хэл. Малын эмч хүний эмч хоёр чинь тус тусдаа байдаг юм шүү дээ гэв. Бямбаа зовсон байдалтай

	— Өө тийм үү? гээд зоотехникч гэдэг нь юу хийдэг юм бол доо гэж бодсоор гарлаа.

	Зоотехникчийн үзсэнээс хойш Могдоохой зүв зүгээр болов.

	 

	* * *

	 

	Бямбаа намар сургуульд яваад хавар ирэв. Нялх ногооны үнэр ханхалсан сэрмүүн дэнжийн зусланд тэднийхэн буусан байлаа. Оройн хонь хотлоход Могдоохойгоо дуудсан боловч сүргийнхээ дундаас гарч ирсэнгүй. Хонин дундуур эрээд эрээд олсонгүй. Ээжээсээ

	— Миний Могдоохой алга, хаачсан юм бэ? гэхэд

	— Юу? гэлээ. Тэгэхэд нь эгч Сүрэн нь:

	— Яагаа вэ, Бямбаагийн эрхлүүлээд байдаг хүрэн шүдлэн гэхэд ээж нь:

	— Эр шүдлэн ялгахад Дагдангийн суурьт шилжүүлсэн шүү дээ гэлээ. Бямбаа:

	— Яаж байгаа нь энэ вэ? Могдоохойг минь аваад үлдчихгүй дээ!

	— Яаж болох вэ дээ хүү минь гэв.

	Бямбаагийн дүрэлгэр алаг нүдэнд нулимс хуран мэлтэлзэнэ. Тэгээд Дагдангийн нутагладаг Балтастайн ухаа руу харна.

	 

	* * *

	 

	Халуун салхи салхилж, амьтан бүхэн нозоорсон нэг өдөр Балтастайн ухаагийн баруун дээгүүр бараан голдуу хэсэг ямаа Самдангийн хотыг чиглэн ирж явав. Харвал түрүүнд нь лагс биетэй бараан зүсмийн ямаа түрүүлэн явах ажээ. Бямбаад тэр ямаа их л дотно танил юм шиг...

	Толгойгоо цогнолзуулан хэсэг зогссоноо шогшино. Тэр ямаа Могдоохой байлаа. Уулзаагүй удсан тэр хоёр бие бие рүүгээ гүйн очив. Хүзүүгээр нь тэврэн авахад таанын үнэр ханхлуулсан зөөлөн цагаан хошуугаараа хацар нүүрийг үнэрлэх нь үнсэж байх шиг. Могдоохой танигдашгүй том ямаа болжээ.

	Хэдэн мөчийн дараа нэг морьтой хүн ирсэн нь ямааны эзэн Дагдан байлаа. Дагдан мэнд ус мэдсэний дараа

	— Манай Амар гэж залхуу мондиос болж энэ хэдэн шүдлэнг золтой л алдчихсангүй. Салхидсан ямаа тасрах нь амархан юм. Энэ нэг хүрэн шүдлэн нааш нь гүйгээд ердөө болохгүй юм гэхэд гэрийн эзэн

	— Аргагүй ээ. Манай Бямбаагийн хайртай ямаа байгаа юм. Энэ ноолсоор байгаад бүүр дасгачихсан юм гэлээ.

	Тэгэхэд нь Бямбаа Дагданд хандан:

	— Та Могдоохойг авч явахгүй биз дээ? гэхэд аав нь хажуугаас

	— Нэгдлийн малыг хэн хүний зоргоор энд тэнд тарааж орхиж болдог юм уу? Юу гэсэн үг вэ! гэв. Бямбаа:

	— Та оронд нь надаас юу авах вэ? Би ямар ч байсан Могдоохойгоо өгөхгүй дээ! гэхэд Дагдан инээд алдан

	— Чамаас би юу ч авах билээ дээ гээд толгойг нь илэв. Тэдний яриаг сонсож байсан ээж нь:

	— Болохгүй ээ. Чи ямар зовлонтой юм. Энэ чинь амины юм биш албаны мал шүү дээ гэхэд Бямбаа,

	— Нэгдлийн мал чинь манай л мал шүү дээ гэж аав хэлдэг биз дээ. Авч үлдэхээ л үлдэнэ гэв. 

	Хүүгийн санааг ойлгосон аав нь,

	— За яах вэ, наадахынхаа оронд манай улаан сэрхийг аваад яв. Хүүгийн Могдоохойг үлдээ! гээд бяруу шиг том сэрхээ Дагдангийн ямаа руу тавьж туув. Бямбаагийн нар нь гарав.


ЭМЭЭГИЙН ОДОН

	 

	Базарынх Равдангийнтай айл. Хадан Хошууны ар дээр Сэрээнэнгийнтэй саахалт зусаж байв.

	Хонь хурга хариулах далимаар Төмөр, Адъяа, Балган гурав ойролцоох бударганатай хоолойн нэгэн судагт бахаа ханатал тоглодог сон.

	Төмөр Базарын хүү, Адъяа Равдангийн хүү, Балган Сэрээнэнгийн хүү билээ. Төмөр Адъяа хоёр чацуу, Балган тэр хоёроос хоёр насаар дүү. Гэтэл Базарыг сайн малчны хуралд очоод ирсэн өдөр тэр гурав хонио усалж яваад уулзлаа. Төмөр,

	— Манай аав ирсэн. Нэг сайхан том одонгоор шагнуулж гэж гараараа дүрслэн нүдээ том болгон ярихад Адъяа

	— Манай өвөө бас одонтой. Урьд мундаг их байлдаж явсан юм гэнэ билээ. Тэгээд дарга нь шагнасан гэж байна билээ. Манай өвөө мундаг шүү гэв. Балган

	— Манай эмээд бас нэг одон бий. Урьд эмэгтэй хүн байлдаж явсан байх гэхэд Төмөр

	— Өө худалч. Хэзээ эмэгтэй хүн байлдаж байсан юм бэ. Эрэгтэй хүн байлддаг болохоос гэв. Балган

	— Тэгвэл манай эмээ сайн малчин байсан байх гэж амандаа дуулдах төдий хэлээд, — Би эмээгийнхээ одонг та нарт үзүүлнэ гэлээ.

	 

	* * * 

	 

	Балган гэртээ ирээд эмээгээсээ

	— Эмээ та сайн малчин байсан уу?

	— Эмээ нь урьд бишгүй дээ л мал маллаж явлаа. Бас ч муугүй малчин гэгдэж байлаа. Одоогийн энэ аварга Базар, Сүндэв нарын дэргэд юу байх вэ дээ хүү минь.

	— Дарга чинь таныг одонгоор шагнаж байсан уу?

	— Нам засаг маань хайр ивээлээ бишгүй л хайрлаж байлаа. Баярын бичиг, мөнгөн хувин энэ тэр гээд л хайр хишгийг нь бишгүй дээ л хүртэж явлаа даа ээ, төрийн минь сүлд!

	— Та байлдаж явсан уу?

	— Нүгэл гэм чи! Амны билиггүй гэдэг нь. Хутга мэс барьж байлдах нь битгий хэл, буутай хүнээс айдаг.

	— Эмээ ээ! ямар хүнийг одонгоор шагнадаг юм. Базар гуай одонгоор шагнуулсан гэнэ лээ.

	— Ажил сайн хийдэг хүнийг...

	— Хонио сайн хариулаад байвал надад Баатар дарга одон өгөх үү?

	— Өгөлгүй яах вэ. Мал сайн малладаг хүнд манай бригадын дарга ч сайн даа. Миний хүү Базар гуайгаасаа илүү сайн малчин болж байж л шагнуулна шүү дээ. Тэгэхлээр... гэтэл

	— Балгаан саахалтын хурга ишиг ирж явна. Цаашлуулаарай! гэж эгчийн нь дуу сонсогдоход эмээ нь

	— Гараараа, хүү минь. Дэмий юм шалгаах яах вэ. Цаана чинь хонь сааж дуусаагүй байна гэж шавдуулав.

	Орой Балган хонь хурга нийлэх дуулианаар эзгүй гэртээ орж эмээгийнхээ бор авдрыг уудлан сэмэрхий хадагт нандигнан боосон жижигхэн хайрцагтай одонг задалж зүүгээд гарч одов.

	Одон зүүсэн маадгар хүн найз нартаа очвол Төмөр дөхөж харснаа

	— Пөөх чи чинь «алдарт эх» юм уу? Хэзээ эрэгтэй хүн эхийн одон зүүж байсан юм. Одоо болтол «алдарт эхийн» одонг мэддэггүй юм уу. Ичиг, ичиг. Манай ээжид ч бий гээд тас тас хөхрөв.

	Адъяа ч дагаж шоолов. Найз нарыгаа гайхан «магтах болов уу» гэж бодож байсан Балганы урам нь хугарах шиг боллоо. Тэгээд харихдаа «Манай эмээг хүн болгон эмээ гэж дууддаг. Сайн ээж болохоор ингэж хүндэлдэг байж. Сайн малчныг шагнахаас гадна бас сайн ээжийг одонгоор шагнадаг юм байна» гэж бодов.


ЦАС БИД ХОЁР

	 

	Намрын сүүл сар. Тэнгэр бүрхэн барайж хүйтэрч эхэллээ.

	Цас орох нь гэж би баярлав.

	Тэгээд ааваасаа

	— Цас орох болоогүй юм уу? гэхэд

	— Хүсэлтгүй ээ хүү минь мөд орно. Тэнгэрийг хараач гэлээ.

	...Мөнгөн цас, мөнгөн цас аажуухан эргэлдсээр газарт бууна. Би Нэргүй, Болдын хамт унахаас нь урьтан шүүрч наадна. Цасны мөнгөн ширхгийг алган дээрээ тавихад гялтганан гялалзаж нүд анивчуулах ажээ... 

	Гэтэл «Хүү минь босоорой хичээлдээ явах цаг боллоо шүү» гэж ээжийн нь дуудах сонсогдов. Гарч харвал өчигдөрхөн бараантан налайж байсан орчин тойрон дун цагаан цасаар хучигджээ. Манай гудамж хүртэл цасны цайруу цагаан туяанд улам ч гэгээтэй цэлгэр болсон шиг санагдана.

	Орой нь би зэргэлдээ хашааны Энхээ, Нэргүй, Тунгалаг нартай урд уулын ар руу цанаа аваад гулгахаар явав. Замдаа цасан дээр «Э + Н=А» гэж цанынхаа таягаар бичсэнд Энхээ маань их л анхааралтай толгойгоо гилжийлгэн үсэглэн уншсанаа Нэргүйд хандаж

	— Аа мэдлээ. Чи бид хоёрыг холбож байна шүү. Чамайг багшид хэлнэ дээ гэж уурласан дүр үзүүлэн над руу давшлахад хажуугаас нь Нэргүй

	— Тийм байна.Бариад аваарай. Нүүрийг нь угаая гэлцэж атга цас авч харагдлаа. Намайг год үсрэн зугтсанд найзууд маань барьж чадсангүй. Би холдож амьсгаа даран зогсохдоо

	— Та хоёрыг холбосон юм уу. Э. Н. л байвал та хоёрын нэр байдаг юм уу. Энэ чинь «энх тайван + Найрамдал = аз жаргал» гэж байгаа юм гэв.

	Нүд гялбуулсан дун цагаан хяр дээр гараад харахад манайхан хиргүй цагаан цаасан дээр томоор дурайтал зурсан зураг мэт харагдана.

	Бид цасаар өвлийн өвгөн босгож, цанаараа хослон зурайх зургар нарийхан зам гарган гулгаж бахаа ханатал инээж, хөхөрч хэчнээн сайхан наадсан гээч! Зарим нь унахдаа зориуд хөлбөрөн бөөн цагаан түүдэг болон өнхөрч байлаа. Чухамдаа бид цаас шиг цагаан цасан дээр цанынхаа мөрөөр зугаалга наадмынхаа тухай бичиж байх шиг санагдаж байв.

	Тэгээд харьж явахдаа орчин тойрноо хараад «Эхийн сэтгэлийг цагаан гэдэг. Ээжийнхээ сэтгэлийг дэлгэн үзэж болдог сон бол ийм л цагаан байна байх даа» гэж бодов. Ажаад байвал шинэхэн цагаан цас нь хөвөнгөөс зөөлөн ч юм шиг. Цааснаас цагаан ч юм шиг. Чухам л сэтгэл зүрхийг минь нэвт гэрэлтүүлэх шиг болж билээ.

	«Ай цас минь цагаахан цас минь. Зүүдэндээ үзсэн мөнгөн цас минь. Цас бол эрдэнэ юм. Харин хадгалж болдоггүй ажээ» гэж харамсах мэт болов.


ХАДААС

	 

	Манай ангид хадаас Балдан гэдэг хүү байлаа. Нэг өдөр багш:

	— За хүүхдүүд минь, энэ долоо хоногт хаягдал цуглуулна. Хүн бүр таваас доошгүй кг хаягдал төмөр, хадаас цуглуулна гэхэд Балдан доороос нь хадаас хатгасан мэт суудлаасаа өндөсхийгээд

	— Багш аа, багш аа! Надад зөндөө хадаас бий. Би одоо авчрах уу? гэхэд нь бид хадаас хочийг нь санаж, тэссэнгүй инээд алдацгааж билээ.

	Харин энэ хадаас хоч яаж бий болсныг тэр бүр мэддэггүй байв.

	 

	* * *

	 

	Өвс ногоо халиуран шаргалтсан цаг байлаа. Сумын захиргааны үүднээс туг далбаа хатгасан арваад машин шил шилээ харан хойд хөтлийн дардан замаар цувран хөдлөв.

	Тэвш дээрээ «Арвин ургацын төлөө» гэсэн тодоос тод уриа бичиг хадсан, бүхээгийнхээ шилэн дээр таван алтан таван хошуутай данхар том ЗИЛ—130 машин цувааны манлайд тоос татуулан хөдлөх нь харахад бахтай санагдлаа. Тэр машины жолооч нь Балдангийн аав Жамсран байв. Сумын төвийнхний зарим нь гэрийнхээ үүднээс, зарим нь захиргааны үүднээс үдэж байгаа харагдана.

	Балдан хэдэн найз нартайгаа цувааг бараадан гүйхдээ:

	— Манай аавыг хараач! Цуваанаас түрүүлж явна. Уриа лоозон нь наранд гялалзаж, туг дарцаг нь салхины аясаар дэрвээд л... гэж гайхуулан хэлэв. Тэгэхэд нь Сандаг

	— Манай аав хоёрт нь явж байна. Ноднин цувааг даргалсан юм байхгүй юу! гэлээ.

	Гэтэл ямар нэгэн юм пад хийтэл дуугараад хамгийн эхний машин хурдаа хассаар зогссонд арын машинууд тойрон хурдлан давхилаа. Хоёр машин үлдэв.

	Балдангийн царай барсхийж:

	— Пөөх! гээд ухасхийн гүйхэд бусад жаалууд даган хурдлав. Очвол Сандагийн аав Шагдар, Жамсран гуайтай нэгэн шинэ дугуйг машин дээрээс унагав. Дугуй газарт унахдаа түс хийн дуугарав.

	Хоёр жолооч машины нь урд талын нэг дугуйг авахаар оролдож байлаа. Балдан амьсгаадсаар

	— Аав аа, таны машин яасан юм бэ? гэхэд Жамсран

	— Дугуй хагарчихлаа. Юу хийж яваа юм бэ? Миний хүү харихгүй юу гэхэд Балдан

	— Аав аа би элбэлцэх үү?

	— Хэрэггүй, хүү минь юу байх вэ. Мөд хийлчихнэ гэв. Балдан:

	— Та нар хоцорчихлоо шүү дээ. Цаадуул чинь аль хэдийн хойд даваа давсан. Жамсран

	— Гүйцэлгүй дээ, явган яваа биш гэлээ. Энэ зуур жаалууд шахалдан зогсоод шохоорхон харна. Жолооч нар дугуйгаа салгаж солиод хийлэв. Энэ үед Шагдар:

	— Хуучин нөхөөс нь тавьсан юм болов уу гэсэн, үгүй гайхал хадаас шаачихсан байхгүй юу гээд хадаас гаргаж үзүүлэв. Түдэлгүй машинууд хөдөллөө.

	Сандаг, Самдан, Жамсран нар:

	— За Балдан, танай аавын түрүүлж явсан чинь яалаа. Улаан тугтай машин урд нь явдаг болохоос биш ард нь хоцордог юм биш байх аа гэж шоолж байв. Тэгэхэд нь Балдан

	— Үгүй, энэ муу хадааснаас л болж байхгүй юу. Түүнээс ч манай аав түрүүлнэ л дээ гэлээ. Тэгээд тэр өдрөөс хойш зэвтэй хадаасаар хоёр халаасаа дүүргэж явдаг болж «Хадаас» хочтой болсон билээ.


ХАР МӨР

	 

	Норов хичээлээсээ тараад харилаа. Ажил тарах болоогүй учир аав, ээж хоёр нь ирээгүй байв. Тэднийг ажлаас ирэхэд галаа түлчихсэн, цайгаа чаначихсан байя даа гэж бодлоо. Тэгээд нүүрснийхээ пинд хувингаа бариад орвол хаалга нь онгорхой, ямар нэг хүн орсон бололтой байв.

	«Өглөө би нүүрс оруулсан. Хаалгыг нь сайн хаасан сан. Хэн орсон юм бол» гэж гайхав. Нүүрсээ харвал өм цөм авчихсан, хүрзийг нь хана түшүүлэлгүй нүүрсний нь захад доош нь харуулаад хаячихсан байв.

	Норов «хулгайч манай нүүрсийг ухчихаж, аягүй бол энэхэн хавьд нуугдаад намайг харж байгаа биз» гэж бодохоос арзасхийх шиг боллоо. Нуугдаж болох пингийн булан, хураалттай түлээний завсар хоорондуур сайн ажив. Ердөө ажиг сэжиг мэдэгдсэнгүй.

	Норов «тэр хулгайч хумс нь хэтэрхий их ургасан сарвагар хар гартай, үс нь ширэлдэн даахирсан, тас хар царайтай, айдас хүрэм алаг нүдтэй, сэм сэмхэн гэтэн мярааж явдаг өөрөөр хэлбэл нүүрс дундаас гарч ирсэн юм шиг, хар бараан хүн байгаа даа» гэж бодов. Тэгээд «түүнийг хашаа дээгүүр муур шиг давж байхад нь хормойноос нь татаж унагаагаад, «Өсвөрийн сэргийлэгчдийн» гишүүн Ганхуяг, Түмэн нартайгаа элбэж сэргийлэхэд аваачиж өгөх сөн» гэж бодов.

	Норов ямар нэгэн юм гээчихсэн мэт пингийн орчмыг ажин мөр хайж зогстол Түмэн ирэв. Түмэн:

	— Чи чинь юугаа гээчихээ вэ? гэхэд Норов шагайсан хэвээр:

	— Юу ч гээгээгүй. Манай нүүрсэнд хулгай орж... мөрийг нь гаргах... гэснээ

	— Байз байз. Үүнийг хараач! гэлээ. Цасан дээгүүр сүлжин чийрлэсэн олны мөр дунд тод бөгөөд шинэ нэгэн мөр гарчээ.

	Цасан дээр хонхойсон мөрөн дээр гишгэж үзэхэд Норовын мөрөөс (өөрийнх нь төөгөөр) хоёр төө илүү ажээ.

	Гэтэл нэлээн зайтай хоёр том мөрний хоорондуур цуварч асгарсан хар зам татжээ. Ямар нэг савны цоорхойгоор асгарсан нүүрсний хог цасан дээр тодрон харагдах нь цагаан даавуун дээр эвхрэлдэн хэвтэх бүдүүхэн нийтгэсэн хар утас шиг харагдана.

	Нүүрс хулгайлсан хүн тэр утастай орооцолдон пингийн босгоноос гэртээ хүртэл чирсэн мэт санагдав. Норов, Түмэн хоёр үе үе тасалдах хар мөрийг даган явсаар...

	Тэгтэл нэргүй нэгэн гудамжийн намхан цэнхэр хаалганы босгонд тулав. Хашаанд ганц гэр байлаа. Хар мөр ганц хүний мөр байлаа...

